
ÖN SÖZ 
 
 

Əslən Azərbaycanın Güneyindən, qədim Təbriz şəhərindən olan Qulamrza Səbri Təbrizi 
yarım əsrə yaxındır ki, Böyük Britaniyada mühacirət həyatı yaşamaqdadır. O, uzun müddətdir 
ki, Böyük Britaniyanın Edinburq Universitetinin İslam və Orta Şərq departamentinin 
professorudur. Onun elmi axtarışlarının uğurlu yekunu olan «Vilyam Bleykin cənnəti və 
cəhənəmi» («The «Heaven» and «Hell» of William Blake»), «İran: bir uşağın xatirəsi, bir 
böyüyün təcrübəsi» («İran. A Child’s Story, A Man’s Experience»), «Baxışlar, düşüncələr, 
arzular», «Zamanın nəbzi», «Azərbaycanın Güneyi: tarixin canlı mənzərələri», «Müdriklik 
fəlsəfəsi» və digər kitabları çağdaş Azərbaycan elmi-nəzəri fikri üçün mühüm əhəmiyyət 
daşımaqdadır. 

Son illər Azərbaycanla mütəmadi əlaqələr saxlayan, Dünya Azərbaycanlıları 
Əlaqələndirmə Şurasının sədr müavini kimi fəaliyyət göstərən alimin yaradıcılığının mühüm 
bir qolunu poeziya təşkil etməkdədir. Elə bu səbəbdən də o Azərbaycan mühacirət 
ədəbiyyatının çağdaş mərhələsinin önəmli imzalarından biri kimi tanınmaqdadır. Poetik 
axtarışlarını ingiliscə və doğma ana dili olan türkcədə qələmə alan şairin indiyədək «Vətən 
həsrəti», «Mənim iki dünyam», «Fikir dalğaları», «Həyat fəlsəfəsi», «Sönməz ocaq», «Ümid 
çırağı», «Qürbət harayı», «Seçmə şeirlər», «Xudafərin», «Səssiz haray», «Sahilsiz dəniz» və 
başqa şeir kitabları çap olunmuş, oxucuların diqqət və marağına səbəb olmuşdur. Şairin 
yaradıcılığının bəzi nümunələri ayrıca kitab şəklində Türkiyə oxucularına da təqdim 
olunmuşdur. 

Qulamrza Səbri Təbrizinin uşaqlar və gənclər üçün yazdığı şeirlər onun zəngin 
yaradıcılığında özünəməxsus yerlərdən birini tutmaqdadır. Onu da qeyd edək ki, 
ümumiyyətlə, şairin şeirləri bütövlükdə uşaqlara və gənclərə ünvanlanmışdır. Hətta böyüklər 
üçün yazdığı şeirlərin də alt qatlarında uşaq dünyasına bağlılıq mövcuddur. Bu isə şairin 
yazılarına sadəlik, təmizlik, səmimiyyət və məsumluq aşılamışdır. 

 
Mən öləndə qəbir daşı 

salmayın üstümə. 
Aparmayın məzarıstana, 
Geniş bir meydanda  
     basdırın məni, 
Uşaqlar oynasınlar üstümdə. 

 
Bu misralarda ürəyi, qəlbi ilahi duyğularla çağlayan şairin uşaqlara olan sevgisi, onların 

gələcək taleyi ilə bağlı narahatlığı orijinal bədii ifadəsini tapmışdır. 
Yaxud «Birlik» adlı şeirə nəzər salaq: 

 
Verin əl ələ, 
Verin əl ələ. 
Qovuşdurun ruhlarınızı 

biri - birinə. 
Sarsılmayan sədd bağlayın 

içinizdə. 
Qoymayın düşmən girsin 

sıralarınıza. 
 
Əgər birinci şeirdə şairin balacalara olan məhəbbəti bədii təcəssümünü tapmışdırsa, bu 

sətirlərdə onun uşaqları, gəncləri birliyə səsləməsi özünəməxsus şəkildə ifadə olunmuşdur. 



Qulamrza Səbri Təbrizinin uşaqlar və gənclər üçün yazdığı şeirlərdə Azərbaycanın 
dərdləri, qayğıları, problemləri orijinal səpkidə bədii ifadəsini tapmışdır. Şair uşaq və 
gənclərin baxışları ilə vətən torpağını qarış-qarış nəzərdən keçirmiş, qarşılaşdığımız 
problemləri azyaşlıların dərdinə çevirməyə nail olmuşdur. Belə ki, müəllifin uşaqlar üçün 
yazdığı şeirlərdə Dağlıq Qarabağ dərdi, Xocalı faciəsi, qaçqınlıq, köçkünlük və didərginliyin 
acı, kədərli mənzərəsi, Azərbaycanın parçalanması və millətin bütövlük istəyi poetik ifadəsini 
tapmışdır. 

Bu mənada Qulamrza Səbri Təbrizinin «Vətən», «Dünya uşaqlarına», «Atası zindanda 
olan Təbrizli uşaq», «Bir azərbaycanlı uşağın dilindən», «Məsum uşaqlıq illəri», «Körpə 
səsi», «Təzə doğulmuş körpə», «Uşaqlar rahatlıq gətirir ürəyimə», «Məktəbdən dönən 
günlərim», «Mərdəkanlı yetim uşaq», «Vətən cocuğunun dilindən», «Məktəbli qızın 
düşüncələri», «Uşaqlara xitab», «Uşaqlıq illərim», «Uşaq aləmi» və bir çox başqa şeirləri uşaq 
dünyasının mənzərəsini canlı şəkildə əks etdirməkdədir. 

İnanırıq ki, Qulamrza Səbri Təbrizinin «Pozulmamış dünya» adlı şeirlər kitabı geniş 
oxucu kütləsinin diqqət və marağına səbəb olacaq, ədəbi tənqid tərəfindən layiqincə 
dəyərləndiriləcəkdir. 

 
Qara Namazov, 

filologiya elmlər doktoru, professor 
 
 



 
UŞAQLARA VƏ GƏNCLƏRƏ 

 
Uşaqlar haqqında fikirləşəndə gözlərimin qabağına bir dünya gəlir. Elə bir dünya ki, 

burada hər şey sadə, səmimi və pakdır, ürəkdən gələn hisslərlə yoğrulmuşdur. Çünki uşaq 
dünyanı, cəmiyyəti, əhatəsində olduğu bütün insanları çox mehriban şəkildə görür və dərk 
edir. Uşaq, təbiəti də yalnız gözəllikləri ilə qavrayır. Diqqət etsəniz, görərsiniz ki, uşaq 
gözlərini dünyaya açanda necə sürətlə hər şeyi öyrənməyə, qavramağa çalışır, insanlara və 
bütün gördüklərinə diqqətlə baxır. Deməli, uşaq dünyaya gəldiyi andan etibarən təəssüratını, 
məlumatını genişləndirməyə, zənginləşdirməyə çalışır. O bütün bunları yığandan sonra dil 
açır, kəlmələri formalaşdırır, gördüklərini ana dili surətində mənimsəyir. Uşağın ayaq tutub 
yeriməsi böyük bir təkamül yolunu əks etdirir. Uşaq ayağa duranda elə bil dünya da bununla 
birlikdə ayağa qalxır. Bu şövq - uşağın həyatıdır. 

Məlumdur ki, uşaq qorxu ilə dünyaya gəlmir, qorxu sonradan vücuda gətirilir, yaradılır. 
Bu qorxunun təbii, həyati tərəfləri olmaqla yanaşı, çox zaman süni rol oynadığı, cəmiyyətin 
eybəcərliklərindən qaynaqlandığı da sirr deyildir. 

Uşağın öz dünyası var və təəssüf ki, çoxları bu dünyanın mahiyyətini dərk edə bilmir. 
Yadımdadır ki, yeddi-səkkiz yaşlarımda olarkən Təbrizdə həyətimizdə təkəri fırladırdım. 
Babam mənə dedi ki, axı, bunun mənası nədir? O zaman mən babama təəccüb elədim ki, o bu 
dünyanı anlamır. Bu o deməkdir ki, uşağın öz dünyası olduğu yaddan çıxarılmamalıdır. 

Uşağın enerjisi çox yüksəkdir, ancaq təəssüflər olsun ki, bu enerjidən istiadə olunmadığı 
üçün hədərə gedir. Əvəzində uşaqlar sıxılır, təzyiq altına salınır, ictimai-siyasi problemlərin 
hədəfinə çevrilir. 

Uşaqların iqtisadi çətinliklər içərisində yaşaması da cəmiyyət üçün ciddi problemlər 
yaradır. Dolana bilməyən azyaşlıların oğurluq etməsi, həbsə düşməsi çox acınacaqlıdır. 
Vaxtilə, İngiltərədə oğurluq edən uşaqların asılması faktları mövcuddur. 

Vilyam Bleykin bir kitabı var: «Uşaq və böyük şeirləri». Bu kitabın uşaqlar üçün 
bölümündə onların Allahı, keşişi, şahı mehriban qiyafədə görmələri təsvir olunur. Onlar ata-
analarını, doğmalarını, təbiəti sevirlər. Bacanı təmizləyən uşaqlardan (XVII-XVIII əsrlərdə 
Böyük Britaniyada on iki-on üç yaşlı uşaqları satardılar və bu uşaqlardan bacaları təmizləmək 
işində istifadə edərdilər) Con yuxuda görür ki, məlaikə gələrək onları bu bəladan xilas edir. 
Bu, uşaqlarda ümid yaradır. Böyüklər üçün yazdığı şeirlərdən isə aydın olur ki, insanların 
başına gətirilən bu fəlakətlərin yaradıcısı, səbəbkarı elə şah, keşiş imiş. Bu dünyada isə heç 
kəs heç kəsə rəhm etmir, hər şeyin arxasında bir təmənna durur. Con Robertə deyir ki, ah, 
keşiş və Allahdı ki, əl-ələ verib bizi bu cür bədbəxtliyə sürükləyiblər. 

Səməd Behrənginin əsərlərində də bu tipli məqamlar vardır. Belə ki, onun hekayələrində 
uşaqlar gözəl və çirkin qismlərə bölünür. Gözəl uşaqlar odur ki, yaxşı geyinir, atasının 
maşınında dərsə gedir. Pis uşaqlar içə nimdaş geyinir və çirkin içərisindədir. 

Səməd Behrəngi yazır ki, iki fərqli dünya mövcuddur və mollarlar bu iki dünyanın 
yaratdığı ədalətsizliyə haqq qazandırır, insanları səbrə, dözümə səsləyirlər. Həm də yalnız 
Səməd Behrəngidə deyil, bizim ədəbiyyatımızın əksər sənətkarlarının əsərlərində din 
xadimlərinin bəd əməlləri kəskin şəkildə pislənilmişdir. 

Mən bir dəfə Səməd Behrəngidən soruşdum ki, nə yazırsan ki, səndən bu qədər 
qorxurlar? Dedi ki, mən yalnız gördüklərimi yazıram. Yazıçı gördüklərini yazanda böyük 
ədəbiyyat yarada bilir. 

Səməd Behrəngi kimi yazıçılar dünyanı uşağın gözü ilə görürdülər ki, bu da böyük 
düşüncə və dərrakə tələb edirdi.  

Mən «Ziddiyyət» adlı şeirimdə demişəm ki, hər bir cani məsum doğulur və canilik 
sonradan qazanılır.  

 



Cani də məsum doğulur, 
Canilik sonradan olur. 

 
Mən Qərbdə yaşayarkən görmüşəm ki, orada uşağı qorxudan çıxarırlar, onu azad 

böyütməyə çalışırlar. İranda isə xiyabanda adamların gözləri qarşısında məsum uşaqları edam 
edirlər. 

İngiltərədə isə uşağın azad böyüməsinə çalışırlar. Bir nümunəni söyləyim ki, mən 
Londonda kollecdə sevdiyim qızla dəhlizdə gəzərkən qorxurdum ki, arxadan bir nəfər gəlib 
məni əzişdirəcək. İngilis gənclərinin səsi, gülüşü isə universieti başına götürürdü. Çünki onları 
azad bir cəmiyyətdə tərbiyə etmişdilər.  

İnsanın dili olmasa necə yaşaya bilər? Mən məktəbə gedəndə farsca danışa bilmədiyim 
üçün müəllimlərim tərəfindən döyüldüm və bu məndə elə ilk günlərdən qorxu yaratdı. 

Bu gün Afrikada, Asiyada, dünyanın bir sıra digər məntəqələrində uşaqlar acından 
əziyyət çəkirlər, onlara sahib çıxılmalıdır. Yadımdadır ki, Amerika Vyetnamı bombalayanda 
uşaqları məhv eləyirdilər. Əgər o zaman dünya uşaqlara sahib dursaydı, buna yol verilməzdi. 
Cəmiyyətdə haqsızlıq varsa, bundan uşaqlar da, böyüklər də əziyyət çəkəcəkdir. Bir dəfə 
qızım Minanı Təbrizə aparmışdım. O, küçədə insanları seyr edərkən məndən soruşdu ki, niyə 
kişilər çadra örtmürlər? Mən ona nə cavab verəcəyimi bilmədim. O dedi ki, əslində kişilər 
qadınlardan daha çirkindir, ancaq çadra örtmürlər. Bizdə cəmiyyət azad olmadığı üçün uşağı 
bu cür düşünməyə qoymurlar. Mən İngiltərəyə ilk gəlişimdə müəllim məndən soruşdu ki, niyə 
şaha etiraz etmirsiniz? Mən dedim ki, bəyəm şaha etiraz etməkmi olar? O zaman mən belə 
düşünürdüm. Çünki geri qalmış ölkələrdə demokratiya olmadığından azad düşüncəyə yer yox 
idi. 

Əsil yazıçı bu məqamlara diqqət yetirməlidir. Çünki Şərq ölkələrində uşaqların 
arzularını ifadə etmək imkanları çox məhduddur, ona görə də bunu ədəbiyyat vasitəsilə 
gerçəkləşdirməyə ehtiyac duyulur. Modern ədəbiyyat uşağın yeni dünyasından yazmağı 
bacarmalıdır. 

Uşaq ədəbiyyatını uşaqlar deyil, böyüklər yaratmalıdırlar. Onlar öz uşaqlıq 
təəssüratlarını qələmə almalıdırlar. 

Bizim müqəddəs kitabımızda yazılıb ki, əgər sən bir məsum ruhu məhv etmisənsə, 
bütün ruhların qatilisən. Ədəbiyyat da bu ruhiyyədə inkişaf etməlidir, ancaq nə yazıqlar ki, 
etmir. 

Bir məsələni də qeyd etməliyəm ki, dünyanın ən mütəfəkkir sənətkarları uşaqlara diqqət 
etmiş, yaradıcılıqlarının kamillik çağlarında uşaq dünyasına dönmüşlər. Şairlərin əsəriyyəti 
uşaq qəlbilə yazıb-yaratmışlar. Əsilşairlər pozulmamış insanlardır. 

Ancaq təəssüflər olsun ki, dünya insanların məsumiyyətini pozur. Məndən soruşanda da 
ki, niyə gözəl insanlar dünyadan tez gedir, deyirəm ki, axı, tufanın qabağında məsum çiçək 
necə dayana bilər? 

Uşaqlara təqdim olunan «Pozulmamış dünya» adlı şeirlər toplusu onların sirli, sehrli, 
özünəməxsus dünyasının bir sıra bənzərsiz məqamlarını əks etdirir. İnanıram ki, bu şeirlər 
uşaqların və gənclərin diqqət və marağına səbəb olacaq. 

 
Qulamrza Səbri Təbrizi



 
 
 
 
 
 
 
BİRLİK 
 
Verin əl ələ, 
Verin əl ələ. 
Qovuşdurun ruhlarınızı 

biri - birinə. 
Sarsılmayan sədd bağlayın 

içinizdə. 
Qoymayın düşmən girsin 

sıralarınıza. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
VƏSİYYƏT 
 
Mən öləndə qəbir daşı 

salmayın üstümə. 
Aparmayın məzarıstana, 
Geniş bir meydanda  
     basdırın məni, 
Uşaqlar oynasınlar üstümdə. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



HƏSRƏT 
 
Ana! 
Ay ana! 
Ah, kaş olaydım 

bir dərya, 
Balıqlar üzəydilər 

sularımda. 
Ya bir ovuc torpağa 

dönəydim. 
Açaydı çiçəklər 

köksümdə. 
Axşamüstü 
Göy üzünün günəsi 

saralıb sönərkən, 
Kəndimizin sürüləri 
Örüşdən dönərkən 
Sinəmdən adlayıb 

keçəydi. 
Ya heç olmasa, 
Bir əsim yel olub 
Sarılaydım 

tənha çınarların 
yarpaqlarına. 

Ya da çiskin yağışa 
dönüb, 

Səssiz-səmirsiz 
Qarışaydım torpaqlarına. 



 
 
 
 
 
 
ANA DİLİ 
 
Gün mənim, 
Ay mənim, 
Dərya mənim, 
Tamam dünyalar mənim. 
Amma günümü aldılar, 
Ayı məndən ayrı saldılar. 
Dəryanı da, 
Dünyanı da qopardılar. 
Çün 

ana dilimi aldılar. 
Amma 

günü, 
ayı, 

dəryaları, 
                         tamam dünyaları 
Ruhumda yaratdım. 
Məhbəsə salınmış dilimi, 
Azad olmaq üçün yaşatdim. 



 
 
 
 
 
VƏTƏN 
 
Bir gün Atlantik okeanı 

sahilində, 
Dağlar, 

daşlar, 
qayalar 

ətəyində, 
Yollar üstündə, 
şəhərlərdə, 
kəndlərdə 

Minlərin, milyonların 
gözündən uzaq- 

Vətənımı düşünürəm. 
Xəritədə Arran adı 

görüncə, 
Düşünürəm 
əski dövlətimi, 

Yadlar caynağında 
əsir olan qüdrətimi. 

Arran bir adadır- 
Şotlandiyada, 
Ruhumu gətirir yada. 
Gətirir xatirimə 

uzaq elimi, 
Eşidirəm 

daşlaşmış tarixdə 
Susdurulmuş dilimi. 



 
 
 
 
 
 
MƏMLƏKƏTİM 
 
Azərbaycan! 
Nağıllarımın ölkəsi, 
Son yerim, son sığınacağım, 
Sönmüş ocağımın istisi, 
Qərib ürəyimin nisgili, 
Həsrət dərdimin davası, 
Altı qızıl, 
Üstü qızıl, 
Tüstüsü də qızıl məmləkətim, 
Havam, suyum, bərəkətim. 
Deyirlər Vətən içindən basılar, 
İnsan köksündən. 
Ağacısa içindən yeyər qurd, 
Kaş sənə bir şey olmasın deyə, 
İçini yeyən qurdlara yem olaydım. 
Məmləkətim! 
Məmləkətim! 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
 
 
 
 
 
 
 
 
 
 
ZİDDİYYƏT 
 
Cani də məsum doğulur, 
Canilik sonradan olur. 



 
 
 
 
 
 
 
 
 
 
 
QÜRBƏTDƏ 
 
Yadıma düşür Təbrizdə, 
Tut ağacının altında 

geçən günlərim. 
Unudulur dərdlərim 
Tökülür əzablarım  
       vücudumdan 

           tut kimi. 
Əriyir qürbətin soyuqluğu içimdə. 
Vətənın adı da, 
Xəyalı da 
İstilik gətirir qürbətdə. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
DÜNYA UŞAQLARINA 
 
 
Ölmüşəm dəfələrlə həyatımda, 
Vyetnamda, 
Fələstində, 
Qarabağda. 
Lakin uşaqlıq ruhumu 
        verməmişəm əldən. 
İndi ruhumun hayqırışlarına 
Minlərlə səs verən var. 
Bu sədaların altında 

göyərir həyat, 
durulur həyat, 
qurulur həyat. 

Qəhr olur zülmün 
səltənəti. 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
UŞAQLARA  XİTAB 
 
Siz sabahın böyükləri 

olacaqsınız. 
Çalışın, 

təkrar etməyin 
böyüklərin səhvlərini. 

Hörməti bihörmətlərdən, 
Ədəbi ədəbsizlərdən 

öyrənin. 
O şeyləri ki, sevmirsiniz 

böyüklərdə, 
Təkrar etməyin. 
 
 



 
 
 
 
 
 
 
 
 
 
 
 
 
 
 
 
 
UŞAQ  ALƏMİ 
 
Uşağın öz aləmi var, 
Hələ çirklənməmiş yalanla, 
Pozulmamış rüşvətlə. 
Korlanmamış hiyləylə. 
Yaşayır bu aləmdə ucalıq, 

qüdrət, 
Və bir də həqiqət,  
              cəsarət, 

                   cürət. 
 
 



 
 
 
 
 
 
 
 
 
 
 
 
 
 
 
 
 
UŞAQLIQ  İLLƏRİM 
 
Əlim yetmir, 
Ünüm çatmır. 
Baxıram illərin arxasından, 
Xəyal kimi, yuxu kimi 
Arzu kimi, ümid kimi. 
Yaşa dolduqca 

uzaqlaşır məndən. 
 



 
 
 
 
 
 
 
 
 
 
 
 
 
 
GİLAS  AĞACI 
 
Gilas ağacını gördüm, 
Uşaqlığım düşdü yadıma. 
Fərəhli günlərim 

yaddaşımda vərəqləndi, 
Ruhuma istilik çiləndi. 
O illərin sevgisi, 
Axdı xəyallarımın uzun yoluyla 

bu günə. 
Gilas ağacını gördüm, 
Meyvələrini dərdim. 
Söküldü xatirələrim, 

Töküldü xatirələrim. 



 
 
 
 
 

 
ANAMDAN  DOYMADIM 
 
Anamla görüşlərim, 
Bir zindaninin doğmalarıyla 

görüşünə bənzər. 
Həmişə zamanın axıb getdiyini, 
Vaxtın bitdiyini duymuşam, 
Qorxmuşam biri gəlib 
Son qoya görüşümüzə. 
Hər zaman Avropadan 
Vətənə dönəndə. 
Düşünmüşəm, kaş bir hadisə 

baş verə dünyada, 
Ayrılmayan anamdan. 
Amma ayrılığın sədlərini 

aşa bilməmişəm, 
Anamla qala bilməmişəm. 
Mən evdən çıxanda, 

anam mətbəxdə gizlənərdi. 
Bir dəfə dedi: 
“- Daha gəlmə! 
Gəlirsən, gedəndə ayrılığına 

dözə bilmirəm. 
Gələndə dünyanı gətirirsən, 
Gedəndə ruhumu alıb aparırsan”. 
Mən anamdam doymadım, 
Anadan doymayan 

qadından doymaz. 
 
 
 
 
 
 
 
 
 
 
 
 
 
 
 
 



 
DAYAQ 
 
Uşaq idim, 

atam işini əldən vermişdi. 
Bir axşam ümüdsiz-ümüdsiz, 
Açdı ürəyini anama. 
Anam: 
- Qəm yemə, - dedi, 
Quru çörək yeyərik, 
Köhnə libasları geyərik, 
Hər çətinliyə dözərik. 
Təki canın sağ olsun. 
Bu sözlər dayaq oldu atama, 
Qayıtdı inamı özünə. 
Tapdı gücünü, iqtidarını, 
Kişilik vüqarını. 
 



 
 
 
 
 
 
 
 
 
 
 
 
 
 
 
 
UŞAQLIQ 
 
Bir uşaqlıq yaşayır içimdə, 
Gülür, əylənir gecə-gündüz 

xəyalımda. 
İstəyir görə 

kəndləri, şəhərləri, 
ölkələri, 

Bütün dünyanı. 
İstəyir öpə gülən sifətləri, 
Ötüb keçən xoşluqları. 
 



 
 
 
 
 
 
 
 
 
 
 
 
 
 
 
 
 
 
 
DƏLİ  İSTƏK 
 
İstəyirəm dönəm Vətənə, 
Yoram Təbrizin küçələrini. 
Orda ki, uşaqlığımı  itirmişəm, 
Orda ki, oynayardım, 
Qucaqlardım, 

öpərdim dostlarımı, 
Tapam orda cavanlığımı. 
Gəncliyimi, uşaqlığımı. 
 



 
 
 
 
 
 
 
 
 
BAĞ  DİBİNDƏ  
BAĞLANMIŞ  İT 
 
Qaldırır əllərini göy üzünə, 
Yalvarır qurtulmaq üçün. 
Başını yerə sürtərək 
İt diliylə 
Azadlıq istəyir. 
- Mən heyvanam, - deyir, 
İnsan deyiləm ki, 
Zəncirləmisiniz məni. 
Nə rüşvət yemişəm, 
Nə kazino açmışam, 
Nə məmləkətimi 

yadlara satmışam. 
Mən bir dilsiz heyvanam, 
Yalnız hissim, 

duyğularım var. 
Azad olmaq istəyirəm, 

insan deyiləm ki, 
Zəncirləmisiniz məni, 
Buraxın, 

azad olmaq istəyirəm. 
 



 
 
 
 
 
 
 
 
 
HƏYAT  FƏLSƏFƏSİ 
 
Anam açdı gözlərimi dünyaya, 
Ruh verdi, qanad verdi mənə. 
Uçurdu məni fikir göylərində, 

fikir dağlarında. 
Uçduqca, böyüdükcə qüdrətimi 

özümdə aramağa başladım. 
Keçdi zaman, ayırdı məndən anamı. 
Qanadlarım sustaldı, 

qüdrətim azaldı. 
Ayağımın altını görəmmədim, 
İçərimdəki cılız insan 

hakim oldu vücuduma. 
Aradım itirdiyim böyüklüyümü 

qadınlarda. 
Çox aradım, tapammadım. 
Görüşdüyüm qadınlar kiçiltdi 

məni, 
Cılızlaşdırdı məni. 
Və anladım ki, 
Mənim dərdim qadın deyil, 
Ana dərdidi. 
 



 
 
 
 
 
 
 
 
 
 
 
 
 
 
 
 
 
QIZIM  SARAYA 
 
Bir axşam  
     qədəm vururdum Sarayla, 
Danışırdı yol boyu. 
Sözü, kəlməsi ümidlə doluydu. 
Gözləri işıq saçırdı. 
- İşə başlamağa tələsirəm, 
Darıxıram, - deyirdi. 
O axşam Saranın 
Ümidlə dolu kəlmələri, sözləri, 
İşıq saçan gözləri. 
Sərinlik gətirdi ruhuma. 
 



 
 
 
 
 
 
 
 
 
 
 
 
 
 
 
 
 
 
 
 
 
 
ÖTƏN  GÜNLƏRİM 
 
Nə həyatımdan  
       təəssüflənirəm, 
Nə keçmişimdən, 
Nə də sevdamdan. 
Mənim ötən günlərim 
Ruhumun çiçəkləridi, 
Xəyalımın meyvələri. 
 



 
 
 
 
 
 
 
 
 
 
ƏBƏDİ  İNSANLIQ 
 
Gedirəm 

torpağımı qurtaram 
   düşmən əlindən, 
Gedirəm gecə bilmədən, 
   gündüz bilmədən 
Zərrəcə qorxum yox ölümdən. 
Vətən eşqiylə çırpınan ruhumun 

ayaqlarına düşüb 
qolları qandallı, 

dili bağlı ölüm. 
Nə qədər şərəflidir Vətən, 
      Torpaq, 
         Bayraq uğrunda  
            qismətimə yazılan ölüm. 
Əğər sursatım qurtararsa, 
Bütün vücudumla 
Oxa çevrilib 
Sancılacağam düşmənlərimin bağrına. 
 

 



 
 
 
 
 
 
 
 
 
 
 
 
 
 
 
 
 
 
 
 
ƏSGƏR  ANDI 
 
Vətən torpağı 

yaxındı ürəyimdən mənə. 
Canımı verməyə hazıram 
  yurdum üçün. 
Vətənsız  ömür etməyin 
Nə mənası bu dünyada. 
Vətənım gedərsə, ürəyim gedəcək, 
Ürəyim gedərsə, ruhum gedəcək. 
 

 



 
 
 

 
 
 
 
 
 
 
 
 
 
 
 
 
 
GƏNCLİYƏ 
 
Universitetdə dərslər başladı, 
Gəldilər gözləri işıqlı, 
Fikirləri suallı tələbələr. 
Ölü binalar dirildi, 
   cana gəldi. 
Həyat eşqı doldu 
   auditoriyalara. 
Arzum budur ki, gənclik 
Xidmət eləsin yurduna, 
Təmiz eşqlə, vicdanla 
Çıraq olsun qaranlıq günlərə. 
 

 



 
 
 
 
 
 
 
 
 
 
 
 
 
 
 
BAKI  ŞƏHƏRİ 
 
Alıram Təbrizimin 
   ətrini, 
Eşqını, sevgisini səndən. 
Məhəbbətli, 
     qonaqsevər insanların 
İlham verir şeirimə. 
Anam oldun, 
Açdın kilid vurulmuş, 
 susdurulmuş dilimi. 
Yenidən qaytardın məni 
   həyatıma, 
Dilimə, mənliyimə. 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
 
 
 
FƏQİRLİK  DÜŞMƏNDİR 
İNSANA 
 
Uşaq ikən 
Dolaşardım Təbrizin 
Qar basmış küçələrini. 
Sevinərdim bacasından 
Tüstü çıxan evləri görəndə, 
Bilirdim ki, bu evlərdə 
İstilik var, yemək var. 
Tüstüsü olmayan evlərdən 
Aclıq və soyuqluq tökülürdü. 
O zaman anladım ki, 
Fəqirliq ən böyük düşməndi 
   insana 
Çünki kiçildir dağ boyda 
   insanları 
Məhv edir inamı, idrakı, 
   insanlığı. 
 



 
 
 
 
 
 
 
 
 
 
 
UCALIQ  AMALI 
 
Mən həmişə 
Quşlar kimi 
 səmalarda yaşamışam. 
İnsanların dərdinə, 
   sevincinə, 
Ucalıqdan baxmışam. 
Kədərlənən görəndə 
Sınıb qanadlarım. 
Sevinən görəndə 
Güc gəlib qollarıma 
Uçmuşam- 
İnsanlara yardımçı olmaq 
   üçün. 
İndi yer üzünə qayıtmağım, 
İnsanlara yaxın olmağım. 
Bir az daha artıq 
İnsanlar üçün yaşamağımdı. 
 



 
 
 
 
 
 
 
 
 
 
O  İLLƏRİN  XƏYALLARI 
 
Dünən gecə məni 
  yuxu aparmadı, 
Qalxdım ələk-vələk elədim 
   evi-eşiyi. 
Açdım o qapını, bu qapını 
Siyirmənin gözlərini 
   aradım. 
Və birdən yadıma 
Uşaqlıq illərim düşdü, 
Hamı yatandan sonra 
Novruzdan qalan meyvələri, 
   şirniləri, 
Tapıb yediyim günləri 
   xatırladım. 
İçimdə uşaqlıq xəyallarımı 
   yaratmaqla, 
Başımı yastığa qoydum, 
Uşaq kimi getdim yuxuya. 
 



 
 
 
 
 
 
 
 
 
 
 
 
 
 
VƏTƏN  COCUĞUNUN 
DİLİNDƏN 
 
Baxma mənim 
  saralmış sifətimə, 
Baxma həsrət, nisgil 
  tökülən gözlərimə. 
Zərdüşt odu yanır ürəyimdə. 
Əsrlərin dərdini yaşadıram 
  vücudumda. 
Mən bir canlı tarixəm. 
Adım Azər, 
Yurdum odlar diyarı 
Azərbaycandı. 
 



 
 
 
 
 
 
 
 
 
 
 
 
MƏKTƏBLİ  QIZIN 
DÜŞÜNCƏLƏRİ 
 
Uşaq ikən 
  hər axşam 
  evimizdə. 
Musiqidən, ədəbiyyatdan 
  danışardılar. 
Amma indi hər şey 
  dəyişilib, 
Unudulub şeir də, 
  ədəbiyyat da, 
  musiqi də. 
Bürüyüb küçəni, bazarı 
  pul  söhbəti. 
Ah, nə şirinmiş 
  ötən günlərim. 
 



 
 
 
 
 
 
 
 
 
 
 
 
 
 
 
ANAM 
 

Bir uşağın dilindən 

 
Anam evdən gedəndə 
Ev elə boşalır ki, 
Sanki ruhum varlığımdan ayrılır. 
Tənhalıq bürüyür qəlbimi. 
Anam gələndə ruhum 
   dönür vücuduma 
Daşlar, divarlar da 
   sevinir bu halıma. 
Anam, ay anam! 
Sənsiz bir an belə 
   yaşayamam. 
 



 
 
 
 
 
 
 
 
 
 
 
 
 
QIZLARA 
 
Bir zaman vardı. 
Qız doğulan evləri 
Qəm-qüssə sarardı. 
Qızı olan sonsuz sayılardı. 
İndi şükürlər olsun 
Dəyişib zaman. 
Qızlar dayaq olub 
  atalara, analara 
Sevinirəm bu halətə. 
Qızlarım, oxuyun! 
Dəyişin tarixi, 
Uydurulmuş əfsanələri. 
 



 
 
 
 
 
 
 
 
 
 
 
 
 
 
 
 
 
MÜSTƏQİLLİK 
 
Nə qədər gözəldi 
Öz ayağı üstündə durmaq 
Müstəqil olmaq. 
İstəmirəm güclülərə 
  qul olam, 
Yadlara məddah. 
Nə gözəldi 
Azad olmaq. 
Dayağı  
     öz xalqında axtarmaq. 
 



 
 
 
 
 
 
 
 
 
 
 
 
 
 
 
 
GİMNAZİYA  
TƏLƏBƏLƏRİNƏ 
 
Sizin mehriban çöhrəniz, 
Sevinc tökülən gözləriniz 
Ümid verir mənə. 
Təskinlik gətirir qəlbimə. 
Siz olmasanız, 
Məktəb necə tənha olardı. 
Xoşbəxtəm ki, siz varsınız, 
Həyat eşqinizlə 
Məni də yaşadırsınız. 
 



 
 
 
 
 
 
 
 
 
 
 
 
ZƏNƏN  HAMAMINDA 
 
Uşaq ikən anam aparardı məni 
Zənən hamamına. 
İçəridə - 
Ağız deyəni qulaq eşitməzdi. 
Yığışırdı tanışlar, bilişlər 
Anamin başına. 
Danışardılar- 
Oğlan evləndirib 
Qız köçürəndən. 
Bir də görərdilər 
   hava qaralıb. 
Gün çıxanda gələnlər 
Gün batanda qayıdardılar, 
Keçərdi ömrün bir parçası 
   hamamda. 
 



 
 
 
 
 
 
 
 
 
 
 
 
 
 
 
 
MÜƏLLİMLƏRİM  ÜÇÜN 
 
Əsil müəllimin  
        yoxdu qiyməti həyatda 
Belələri pula bağlanmır, 
Sevgidən savayı 
Bir duyğu gəzdirmir içində. 
Qoruyur şagirdlərini 
   övladı tək. 
İlahi! 
Harda bulmaq olar 
         bu məhəbbəti? 
 



 
 
 
 
 
 
 
 
 
 
 
ACI  SOĞAN 
 
Birisi 
 görürəm oturub meydanda 
Bir ağac altında. 
Axıdır göz yaşlarını 
   sel kimi. 
Yaxınlaşıb soruram: 
- Nədən ağlayırsan qardaş? 
Başını qovzayaraq: 
- Ağlamıram, - söyləyir, 
Acı soğan yeyirəm. 
Soruram acı soğan 

yeməyinin səbəbini. 
 - Neyləyim, - deyir, - 
Pul vermişəm. 
Canım çıxsa da 
Gərək yeyəm. 
 



 
 
 
 
 
 
XƏSİS  SƏLƏMÇİ 
 
Uşaqdım, 
Bir gün məhəlləmizdə 
  hay-küy qopdu. 
Sordum ondan-bundan 

hay-küyün səbəbini. 
Dedilər filan sələmçi 
Düşüb ayaqyoluna. 
Bu sələmçi məhəllədə 
Ad çıxarmışdı xəsislikdə. 
Nə isə... 
Bir kənkan çağırdılar 
Quyudan çıxarmaq üçün 
   sələmçini. 
Sələmçi sordu 
  quyunun təkindən: 
- Nə alacaqsan məni 

çıxarmağına 
Kənkan altı tümən istədi. 
Xəsis sələmçi: 
- Çoxdu altı tümən, 
Bu qiymətə çıxmıram,- 

söylədi. 
 



 
 
 
 
 
 
 
 
 
 
 
QARABAĞ 
 
Əcəba, nədən sənə 
Qarabağ deyirlər? 
Yoxsa bəxtin qaradı, 
Ya xalqın qara günə qalıb? 
Bir soruşmusanmı, 
Kim salıb səni bu qara günə. 
Ey kaş... 
Sənə bu ad qoyulmayaydı. 
Yurdun yerlə-yeksan olmayaydı. 
Fəqət hər qaranlığın 
Bir işıqlı sabahı var. 
Açılacaq o işıqlı sabah 
Sənin qara bəxtinə. 
Yenə igid oğlanların 
Qalxacaq təxtinə. 
 

 



 
 
 
 
 
 
 
 
 
 
 
 
 
 
 
AXTARIN  İŞIĞI  
ÖZ  İÇİNİZDƏ 
 
Soruşurlar məndən: 
- Həyatda şadlıq nədir? 
Həyatda razılıq nədir? 
Nədir həyatda həqiqət? 
Və həyat özü nədir? 
Nə yol göstərək gəncliyə, 
Bir ümumi işıq varmı, 
Bu yol göstərməkdə? 
Mənim bir cavabım var: 
- Axtarın işığı öz içinizdə. 
 



 
 
 
 
 
 
 
 
 
 
 
 
 
MƏNİM GÖRDÜYÜM  
DƏDƏ QORQUD 
 
Dədə Qorqud - keçmişimiz, 
Bu günümüz, gələcəyimizdi. 
İnsanlığın axıb gedən 

ruhudu. 
Baş qaldırır müxtəlif adlarla, 
   peyğəmbər kimi. 
Birləşdirir xalqı, məmləkəti. 
Qurtarır onları çətinlikdən, 
Çıxarır işığa qaranlıqdan, 
Durur günəş kimi zülmətin qabağında. 
Nicat verir, 
Yol göstərir 
Çağırır insanlığı haqqa doğru, 
İşığa doğru, həyata doğru. 
 

 



 
 
 
 
 
 
 
 
 
 
 
 
 
 
 
HƏYAT BU GÜNDÜR 
 
Dünən keçdi, 
Sabahı da görən yox. 
Yaşa bu günlə. 
Bu gün o qədər 
  gözəldir ki, 
Bəlkə bu qədər gözəl 
Sabah olmayacaq. 
Nə özüni incit, 
Nə özgələrini. 
Bu fikirlə yaşa ki, 
Həyatın yalnız 
  bu gündür. 
 

 



 
 
 
 
 
 
 
 
 
 
 
 
 
 
 
 
 
 
ÖZÜNƏ  İNAN 
 
İstərsən yaşayasan, 
Xoşluqla bu dünyada 
Bel bağlama 
Boş ümidə, boş sözlərə. 
En içindəki inamın özünə 
Dön bax həqiqətın gözünə. 
Onda biləcəksən 
Bu dünyanın 
Əyrisi nədi, düzü nə? 
 



 
 
 
 
 
 
 
 
 
 
 
 
 
 
 
 
EY  KAŞ... 
 
Ey kaş olaydım bir küçə daşı, 
Keçəydilər adamlar üzərimdən. 
Ya olaydım bir təbəssüm, 
Gülən körpənin dodağında. 
Ya axan sevinc yaşı 
Həsrətlilər yanağında. 
Ya da qayıdıb uşaq olaydım, 
Uyuyaydım anamın qucağında. 
 

 



 
 
 
 
 
 
 
 
BİR  ZAMANLAR... 
 
Bir zamanlar 
Kitab dükanları dolu olardı 
  kitabsevərlərlə. 
Alınardı kitablar şövqlə, 
   həvəslə. 
Hörmət edilərdi qələm əhlinə. 
Metrolarda, avtobuslarda 
Düşmürdü kitab əllərdən 
Məhbəslərdə də oxunurdu kitab. 
Amma əfsus indi 
Kitab dükanları 
Həsrət qalıb alıcıların 
  üzünə. 
Satılmır kitablar - 
Dükanların küncündə 
Yetim kimi 
  qalır kitablar. 
 

 



 
 
 
 
 
 
 
 
SAVALAN 
 
Ay Savalan! 
Nədən qaldırmırsan başını, 
Nədən görmürsən övladının 
  bu günə qalmasını? 
İnanmayacaqlar gələcəkdə 
XX əsrdə 
Ana dilində yazmaq, oxumaq 
Yasaq olub bir millətə. 
Nədən başını qaldırmırsan, 
Səsini ucaltmırsan 

bu cinayətə 
Ay Savalan! 
 

 



 
 
 
 
 
 
 
 
 
 
 
 
 
 
 
 
 
ƏDALƏTSİZLİK 
 
Anlamıram niyə bir dil 
  o biri dildən. 
Bir millət o birindən 
  üstün ola? 
Mənim istəyim qeyri - adi 
  və çox şey deyil. 
Mən yalnız ana dilimi 
  istəyirəm. 
Ana dilimdə yazmaq, 
           oxumaq 
       istəyirəm. 
 



 
 
 
 
 
 
 
 
 
 
 
 

VƏTƏNİMƏ  GETMƏYƏ 
QORXMUŞAM 
 
Nə kommunist partiyasının 
   üzvü olmuşam 
Nə faşizmin dəyirmanına 
   su tökmüşəm. 
Nə din libası geyib xalqı 
   soymuşam. 
Amma vətənimə ayaq basmağa 
       qorxmuşam. 
Bu qırx il müddətində 
Vətənı, anani, bacını 
   görmək üçün 
Titrəmişəm. 
Həyəcan keçirmişəm. 
Ondan ötrü ki, 
Ana dilimin azadlığını istəmişəm. 

 
 



 
 
 
 
 
 
 
 
 
 
BAKIYA 
 
Xəyallarım - qaranlıq  

gecələrimin çırağıdı, 
Bakı dərin yuxuda, 
Sükut içərisində yatmada. 
Mənim dərdli fikirlərimin 
Təskinlik verən beşiyidi. 
Mənim xəyallarımı 
Təbrizə, Zəncana, Marağaya  

aparan gəmim. 
Ki, orda mənim ən şirin 
  xatirələrim yatıblar. 
Bu xəyal çırağı bir hədiyyədi 
Fəqət yalnız insana verilib həyatda, 
Ey Bakı! 
 

 



 
 
 
 
 
 
 
 
 
 
 
 
 
 
TƏZAD 
 
Niyə bu dünyada  

cahillərə ağıllılardan 
Çox hörmət edirlər. 
Ondan ötrü ki, onlar 
Boş havayla, qürurla dolanırlar 
Bunu öyrənmişəm  

illərin təcrübəsindən 
Səfehlərə ağıllılardan 

ciddi yanaşırlar. 
 

 



 
 
 
 
 
 
 
 
 
 
 
 
 
 
 
 
 
 
 
SÜNİ  QƏHRƏMAN 
 
Əfsus, adi insanlar  
          süni qəhrəman 
        yaradırlar, 
Özlərini zəlil, əskik eləyirlər. 
Çün süni qəhrəmanı,  
   zalımı öz əlləriynən 
    düzəldirlər. 
Sonra öz başlarına bəla açırlar. 

 
 

 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
SÜNİ  BÖYÜKLÜK 
 
Böyüklük özgələri  
                 saymamaq deyil, 
Özünü özgələrdən  
                 uca tutmaq deyil. 
Özgələrə fikir, söz icazəsi vermək 
                 böyüklük deyil, 
Özünü özgələrdən uca tutmaq 

böyüklük deyil. 
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
 
LOS-ANCELOSDA 
 
Los-Ancelosun xiyabanlarında 
Tək-tənha qədəm vururam. 
Nahardan sonra payızın yeli əsir. 
Xiyaban kimsəsiz, 
Hava doludu qorxuynan. 
Qorxuram biri çıxa ağaçlar 
   arasından. 
Qorxuram soyub talayalar məni. 
Gördüm bir ananı 
  yırğalayır körpəsini 
    beşikdə. 
Rahatlıq yaratdı ürəyimdə 
Amma o da bir anda  
       gözümdən yox olub, 
              bir evə girdi. 
Dostlarım mənim tək eşiyə 

getməyimi məzəmmət elədi. 
 

 



 
 
 
 
 
 
 
 
 
 
 
 
 
 
 
QAR 
 
Sən gərək göylərin 
Ən xoşbəxt sakini olasan, 
Çün tamam uşaqlar 
Gəlməyini gözləyirlər. 
Kiçik əlləriynən 
Toxunurlar sənə. 
Qar topu düzəldib 
Bir-birinə atırlar. 
Gülmək, şadlıq səsi, 
Doldurub küçələri. 
Bakı gəlin kimi geyinib 
Ağ libasını. 
 

 



 
 
 
 
 
 
 
 
QARADAĞ-QARABAĞ 
 
Ey qardaşım Qarabağ, 
Mənim ən yaxınım, 
Ən gözəlim! 
Sən Qarabağsan, mən Qaradağ, 
Daşıyırıq əsrlərin sirlərini 
    ürəyimizdə 
Azərbaycanın xəzinə  
           sandıqları bizdədi 
Çoxları yanıblar eşq oduna 
Bizim gözəlliyimizə. 
Çoxları səy eləyiblər 
Talayalar xəzinəmizi. 
Amma biz ikimiz də, 
Azərbaycan övladıyıq. 
Cəsarətli ol, qüdrətli ol! 
Biganə qabağında 
Əyilmə bu müvəqqəti  
        düşmən təcavüzünə. 
Övladlarımız azad edəcəklər 
Qurtaracaqlar səni 
         düşmən əlindən. 

 



 
 
 
 
 
 
 
 
 
 
 
 
 
 
XƏYALIMIZDAKI  
QARADAĞ 
 
Yanıram içimdə 
Bu qaranlıq gecədə. 
Oyanmışam Qaradağ duyğusuyla, 
Babam yaşayırdı Qaradağda. 
Gətirirdi bizlərə o yerdən 
                  cürbəcür nemətlər. 
İndi də unuda bilmirəm 
                  uşaqlığımın o illərini. 
Dolubdu xatirələrim səninlə, 
   ey Qaradağ. 
Xəlq eləmisən bir obrazlar 
   həyatımda. 
Və ilham vermisən mənə. 
 

 



 
 
 
 
 
 
 
 
 
 
 
 
 
 
 
 
 
 
SÖNMƏZ  OCAQ 
 
Sönməz od yanır içimdə, 
Alovlanır gündüz və gecə, 
Təmizləyir çirkinləri içimdə. 
Qüvvət verir içimdə dərin inama. 
İnam - həqiqətə, yaradıcılığa. 
İnam - insan məhəbbətinə. 
İnam - insan birliyinə 
İnam - əbədi olan ocağa içimdə. 
 

 



 
 
 
 
 
 
 
 
 
 
 
 
GİMNAZİYA  
TƏLƏBƏLƏRİMƏ 
 
Dəfələrlə bu qərara gəlmişəm, 
Azaldım dərslərimi, 
Sizə də dərs verməyəm. 
Nə qədər çox fikir edirəm 
  sizi tərk etməyə. 
O qədər sizə yaxınlıq duyuram, 
Çünki təzə üfüqlər açmısınız 
   fikrimdə. 
Arzum budur ki, həmişə bu təzəliyi 
Qəlbimdə 

hiss eləyəm, 
Yaşadam sizin ümidlərinizi 
   içimdə. 
 

 



 
 
 
 
 
 
 
 
 
 
 
 
 
 
 
 
 
İRS 
 
Uşaqlarımız  

ırs aparacaqlar 
   bizdən 
Əxlaqımızı, rəftarımızı. 
Nigaranlığımızla nigaran  

böyüyəcəklər, 
Qüdrətimizlə qüdrət tapacaqlar. 
Ata-ananın həyatı, rəftarı 
Təsir edir uşaqlara. 
 

 



 
 
 
 
 
 
 
 
 
 
QƏRİBƏ  EQOİZM 
 
Yaşlıların əksəriyyəti, 
Uşaqlarıyla, həyat yoldaşıyla 
Tələbə kimi rəftar edir. 
Bayırda zarafat edirlər, 
Gülürlər, danışırlar 
Amma ciddi olurlar, 

öz evlərində. 
Özgə qadınları, uşaqları 
Bağırlarına basıb öpürlər. 
Amma rəftarları fərq edir 
   öz evlərində. 
Bunu bilmirlər ki, 
Qızlar 

Ata ilə böyüyər 
Oğlanlar ana ilə. 
 

 



 
 
 
 
 
 
 
 
 
 
 
 
 
 
 
 
İNSAN  SİRLƏRİ 
 
Nədir insanların 
Açıqlanmayan sirləri. 
Nədir insanı 
Həyata səsləyən? 
Nədir bağlayan bizi 
Ana vətənə. 
Bunun bir cavabı var: 
Məhəbbət - 
İnsanın varlığı. 
 

 



 
 
 
 
 
 
 
 
 
 
GÖRÜNMƏZ  QURD 
 
Uşaqlarım, 
Həyat yoldaşım, 
Mənim oduma yandılar. 
Doldurdular içərilərini 
Mənim vətən həsrətimnən. 
Otuz il Britaniyada 
Müvəqqəti yaşamışam, 
Ümid bağlamışam 
Düşmənin vətəndən 
  çıxmasına. 
Bu gün, 
        sabah 
Qayıdım vətənimə. 
Həsrətim 
Nigarançılıq yaradıb ailəmdə, 
Baxmayaraq onlar doğulublar  
                 Britaniyada. 
 

 



 
 
 
 
 
 
 
 
 
 
 
 
 
 
 
QOBUSTANLA GÖRÜŞ 
 
Sənin daşların, qayaların, 
Qaldırıblar başların. 
Elçilik edirlər insanın 

canlı tarixinə. 
Hər daşın kökündə 

bir sirr gizlənib, 
Hər daş keçmiş tarixi 

daşıyır özündə. 
Qobustanda adam eşidir 

tarixin gizli səsini. 
Daşlar baş qaldırıblar 
İnsan qüruru kimi. 
 

 



 
 
 
 
 
 
İNSAN  QORXUSUZ 
DOĞULUB 
 
İnsan qorxusuz doğulub 
Amma özü yaradır qorxunu 
Özgələr də insanda 
Bu qorxunu artırır. 
Bəlkə də bir ömür 
Yaradan insana  

hakim olur. 
 
 

CİNAYƏT 
 
Bir cinayətdi 
İnsaniyyət qarşısında. 
Bir cinayətdi  
mənəviyyat qarşısında. 
Bir cinayətdi allahına, 
  peyğəmbərinə 
Susdurasan  
Bir millətin ana dilini. 
 

 



 
 
 
 
 
 
 
 
 
 
 
 
EY  GÜNƏŞ 
 
Ey günəş! 
Yenə baş qaldır Şərqdən, 
Qovla qaranlıq buludları 
   ölkəmizdən. 
Sənin təzə doğulmuş üzünü 
   gözləyirik. 
Gül, bizim ölkəmizə yenə. 
 

 



 
 
 
 
 
 
 
 
 
 
 
 
 
 
VƏTƏN  İNSANDAN  
ÇIXMAZ 
 
Vətən həsrəti, 
İnsanda evinin 
Qapısından başlar. 
Dağlar, daşlar, 
Dostlar, aşnalar. 
Qürbətdə can tutar. 
Qəribin canına qan, 
Aşiqin sazına söz olar. 
Yaradar öz vətənını 
  ruhunda bir də. 
İnsan vətənındən çıxar, 
Amma vətən insandan çıxmaz. 
 

 



 
 
 
 
 
 
 
 
 
 
 
 
 
 
 
 
 
CAVANLARA 
 
Azərbaycan sizlərin olacaq, 
Yaxşısı da, pisi də. 
İstiqlalı, yüksəlişi 
Bağlıdır sizə. 
Rüşvət, yalan, pislik. 
Keçmişin çirkli 
  adətləridi. 
Atın bu ölmüş adətləri, 
  zəhərləri, 
Yuyun Azərbaycanı  

bu hörmətsizlikdən. 
 

 



 
 
 
 
 
 
 
 
 
 
 
 
 
 
 
 
 

LEYLANIN  ŞEİRİ 
 
Fərq etməz həyat 
Nə çıxaracaq qabağına 
      çıxarsın. 
Bu ömrün ağlagəlməz 
     dolaylarında 
Həmişə mənim məhəbbətimi 
     xatırla. 
Bil ki, 
Səni sevirəm hər zaman, 
     hər gün, hər an. 

 



 
 
 
 
 
LONDON 
 

Leyla üçün 

 
Gecə Londonun başı  
       üstündə ulduzlar, 
Qara buludları gözlərinə sıxıb, 
Hönkür-hönkür ağlayır. 
İldırım od çaxan qırmancla 
Minillik küçələri dağlayır. 
Londonda başıma daşlar yağır, 
Mənim dərdim necə dözülməz, 

necə ağır! 
Mən Leylamı itirmişəm. 
 
Qərib şəhərin, 

qərib küçələrin nə vecinə ki, 
Bir Şərqli gözəlin bu dünyaya 
   gözləri qapandı. 
Bir Şərqli atanın ruhu alışdı, 
   yandı... 
Mən harda ağı deyim,  

harda car çəkim 
Mən Leylamı itirmişəm. 
 

 



 
 
 

QÜRBƏTİMİN  ÇIRAĞI   
  

Leyla üçün 

 
Kəlmələrə sığmır 
Səni itirmək dərdi. 
Doldurmuşdun həyatımızı 
    uşaqlıqdan. 
Olmuşdun bizim teatrımız, 
    sinemamız, 
Qürbətin qaranlıq gecələrində. 
Həyatı sevirdin dərindən, 
    ləzzət aparırdın. 
Deyə billəm- 
Yaşadın həyatı üç qat sən. 
Yandırdın həyat şamını sürətlə, 
Bitirdin gecənin ömrünü 
Günəş doğmamış. 
Hələ də səni  
Üfüqdə çıxan günəşdə görürəm. 
Göy üzündə süzən quşlarda 
    görürəm. 
Dənizdə balıqlarda görürəm. 
Sən uçmaqdan, 
    hərəkətdən yorulmadın. 
Gərək səni uçan zaman 
    xatırlayaq, 
Gərçi sənin həyat quşun 
    yuxuya dalıb. 
 



 
 
 
 
 
 
 
 
 
 
 
 
 
 
 
 
 
 
RUH  HƏMDƏMLİYİ 
 
Leyla, səni hər çiçəkdə 
    görürəm, 
Hər gülən uşağın üzündə görürəm, 
Londonun hər küçəsində görürəm. 
Ruhun mənə həmdəm olur 
    evdə, eşikdə, 
        həyatımda 
Allah rəhmət eləsin sənə, 
    qızım Leyla, 
Bizə ilham ver həyatımızda. 
 

 



 
 
 
 
 
 
 
 
 
 
 
 

ÖLÜMÜNDƏN  
QORXMAYAN 
 
Leyla yatıb - 
Qərq olub 
    gül bağçasında, 
Əhatə olub uşaq  
    məzarlarıyla. 
Həmişə sevdin uşaqları 
    sağlığında, 
Yenə də sevirsən uşaqları 
İndi isə əbədi yuxuda. 
Rahat yat qızım, 
    rahat yat! 
Leyla narahat etməsin 
səni bu çirkli dünya. 
Azadlıq gözəldir, gözəl 
Hətta bu halında. 
 

 



 
 
 
 
 
 
 
GÖZÜMÜN  İŞIĞI 
 

Leyla üçün 

 
Bəyaz bir libasda gəlin yaraşığında, 

qəmgin ay işığında 
Gözümün işığı, 

qəlbimin yaraşığı! 
Tutub ulduzların əlindən sən 

hara gedirsən? 
Sənə ölüm yaraşmır axı?.. 
Bir də ölüm hardan bilir 
Solğun bənizində acı bir təbəssüm- 
Həqiqətmiş ölüm. 
Baş tutmayan, 
əl çatmayan arzuların, 

Pərişan saçların, 
cansız qollarınla, 

Gözümün işığı, 
ölümün qolları üstündə 

hara gedirsən? 
 

MƏKTƏB  İLLƏRİ 
 
Əfsus nə tez keçdi 
Məktəb illəri... 
Görürdüm həmsiniflərimi, 
        dostlarımı hər gün. 
Bir dünya zövq alırdım 
 Onlarla söhbətdən. 
Hər kəsdən keçən günün 
        dastanını eşitməkdən. 
 



 
 
 
 
 
 
 
 
 
 
 
 
 
 
 
 
 
 
 
 
UÇUŞ 
 
Ey ruhum! 
Qalx yerdən. 
Uç quşlar kimi səmalarda. 
Kəşf elə 
  tanınmamış üfüqləri 
Çünki varlıq 
  hərəkətdədi. 
 
 
 
 



 
 
 
 
 
 
 
 
 
 
 
 
 
 
 
 
AYNA 
 
O zaman ki, 
Məhəbbətdən danışıram. 
Məqsədim yaradıcılıqdı, 
   hərəkətdi. 
Təbiət, ailə, uşaqlar, 
   xalq. 
Mənim sevgimin aynasıdı. 
Sevgini bir səmtə yönəltmək 
Səhvdi, yanlışlıqdı. 
Çünki məhəbbət bir uçan quşdu. 
Bənd olmaz bir şeyə. 
 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
 
 
 
 
 
 
ANAM,  MƏHƏBBƏTİM,  QÜDRƏTİM 
 
Təbrizin gülləri, 
     ağacları, meyvələri. 
Doldurubdu xəyal dünyamı. 
Onlar mənim uşaqlıq 
  dünyamdı 
Bir zaman ki, 
Qarşılaşıram çətinliklərlə, 
Mənə dayaq olur bu xəyallar. 
Sevinəndə sinema pərdəsi kimi, 
Yaddaşımda səf çəkirlər. 
Buna görə də Təbriz 
Anamdı, 
  məhəbbətimdi, 
   qüdrətimdi. 
 



 
 
 
 
 
 
 
 
 
 
 
 
 
 
 
 
 
 
 
ALÇA  AĞACIM 
 
Xatirimdədi uşaqlığımda 
Məktəb illərində. 
Necə oturardım yay günlərində, 
Bu ağacın kölgəsində. 
Ən əvvəl güllərindən 
    məst olurdum. 
Sonra da sulu meyvələrindən. 
Yenə də daşıyıram 
    o günlərin duyğularını, 
Uşaqlıq illərinin qayğılarını. 
 
 
 



 
 
 
 
 
 
 
 
 
 
 
 
 
 
 
 
 
 
 
 
GÜNƏŞLƏ  ÖPÜŞ 
 
Dan yeri sökülür 
Qədəm-qədəm Bakıda. 
Hər şey yuyunub. 
Gecənin yağışında. 
Təbiət həsrət çəkir 
   öpüşə - 
Doğan günəşlə. 
 

 

 



 
 
 
 
 
 
 
 
 
 
 
 
 
 
 
 
 
 
MANQURT 
 
İnsanın görən gözlərin, 
Çeviriblər arxaya. 
Kiçildiblər ürəkləri 
Həyat ehtiyaclarıyla. 
Dünyanı görən gözlərə 
Qara eynək taxıblar. 
İnsan çevrilib - 
Yerdə sürünən məxluqa. 
 
 
 



 
 
 
 
 
 
 
 
 
 
 
 
UNUDULMUŞ  QÜDRƏT 
 
Qədim zamanda 
İnsan dünyanı 
Daşıyırdı fikrində. 
Yerləşdirirdi bu böyüklükdə 
   dünyanı. 
Xəyallarına. 
Oynayırdı aynan, günnən, 
Özünü dünyanın yiyəsi 
  bilirdi. 
Daşıyırdı tamam 
       allahları 
          öz ürəyində. 
Ta o vaxta ki, 
Bazar gəldi, pul gəldi. 
Unutdu özünü - 
Qul oldu yaratdıqlarına. 
 

 



 
 
 
 
 
 
 
 
 
 
 
 
 
 
 
 
 
 
 MƏNİM  XƏYALLARIM 
 
Ey mənim, 
Ən erkən doğulmuşum! 
Mənim xəyallarım. 
Sənin ayrılığınla 
Gün batır içimdə. 
Sənin hüzurunla 
Yaşayıram günəşin aydınlığında. 
Ey mənim, 
Ən erkən doğulmuşum! 
Mənim xəyallarım! 
 
 



 
 
 
 
 
 
 
 
 
 
 
 
 
 
 
 
QIZIM  MİNAYA 
 
O zaman ki, 
Səni bağçadan götürürdüm. 
Gündə bir rəsm çəkirdin mənə. 
Sənin çəkdiklərin 
Tanınırdı bağçada, evdə 
Bir dəfə eşitdim 
  sənin müəlliməndən. 
Üzünü mənə çevirib dedi: 
- Mina sənətkar doğulub. 
Biz sevirik onun çəkdiklərini. 
İndi o günləri  
Sənin rəsmlərinlə xatırlayıram. 
 
 
 



 
 
 
 
 
 
 
 
 
 
 
 
 
 
 
 
 
 
 
 
UŞAQLARIMIN  ANASINA 
 
Sənin ziyalılığın, 
İnsanlığın -  
Heyrətə salır məni. 
Sənin müstəqil 
 fikirli olmağını 
   sevirəm. 
Sən itirməmisən özünü - 
Nə məndə, nə uşaqlarda. 
 

. 

 



 
 
 
 
 
 
 
 
 
 
 
 
TAMAH  BƏLASI 
 
Ürəyim ağrıyır 
Görəndə 
  pul necə tutub 
İnsanlığın yerini 
İnsanlıq - 
Elə bir şeydir ki, 
İtiriləndə - 
Yeri dolmaz həyatda. 
Gərçi aclıq var ölkədə 
Amma daha qorxulusu 
Tamahdı, tamah. 
Xatırlayıram - 
İkinci cahan savaşında 
Yoxsulluq idi. 
Amma tamah yox idi 
Birlik vardı 
Və bu birlik 
  qələbəyə apardı. 
 
 
 



 
 
 
 
 
 
 
 
 
 
 
 
 
 
 
VƏTƏN  SEVGİSİ 
 
Mənim Azərbaycana sevgim, 
Uşağıma olan 
  sevgimə bənzər. 
Nə onun qüsurlarına 
  dözə bilirəm. 
Nə də ondan 
  ayrıla bilirəm. 
O zaman ki, 
  çox qalıram. 
Elə bilirəm ki, doymuşam. 
Amma tərk edəndən sonra 
Burnumun ucu göynəyir 
  ondan ötrü. 
 



 
 
 
 
 
 
 
 
 
 
 
 
 
 
 İŞSİZLİK BƏLASI 
 
Ürəyimə dərd gəlir, 
Küçələrdə işsiz görəndə. 
Durublar gecə-gündüz 
Evimin qarşısında. 
Danışırlar, 
Uşaq kimi oynayırlar 
  Bir-birləriylə. 
Sakit, mehriban 
  adamlardılar. 
Təəccüb edirəm ki, 
Aclıq, ehtiyac 
Vəhşiləşdirməyib onları. 
Bu Qərb ölkəsində olsa. 
İnsan yeyər insanı. 
 
 



 
 
 
 
 
 
 
 
 
 
 
 
 
SUAL-CAVAB 
 
- Ata! 
 Al onu mənə! 
 Al bunu mənə! 
Ürəyim istəyir 
  onu da, bunu da 
- Yoxdu pulum, qızım, ürəyim! 
- Ata! 
 Bankda pul var, 
  get götür. 
Bəs bank nədən ötrüdü? 
Get, pul götür, 
Mənə sevdiyim şeyləri al 
Oynayım onunla 
- Qızım, o pullar mənim deyil 
- Bəs kimindi ata? 
 
 



 
 
 
 
 
 
 
 
 
 
 
 
 
 
 
 
 
SABİRİN  RUHU 
 
Nə zaman ki, 
Şamaxıda 
Sabirin heykəlini görürəm. 
Duyuram onun 
 diriliyini. 
Görürəm Sabirin 
dəyişməyən qəhrəmanlarını. 
Görürəm adamları ki, 
Fikirləri dəyişməyib. 
Allah sənə rəhmət eləsin, Sabir! 
 
 



 
 
 
 
 
 
 
 
 
 
 
 QÜRBƏT  NİGARANÇILIĞI 
 
Uşaqların diqqəti var 
Ata-analarına. 
Qulaq asırlar 
Hər kəlmə ki, 
Çıxır onların ağzından. 
Bir dəfə Hindistana gedəndə, 
Qızım Leyla düşünmüşdü ki, 
Birdəfəlik getmişəm. 
Rəftarı dəyişdi. 
Artdı nigaranlığı. 
Mən səhv olaraq 
Hərdən qürbət dərdindən 
Şikayət edirdim. 
Deyirdim gedəcəyəm. 
Gərçi getmədim, qaldım. 
Amma əvəzində 
Nigarançılıq toxumu səpdim, 
Uşaqlarımın qəlbinə. 
 
 
 



 
 
 
 
 
 
 
 
 
 
 
 
 
 
 
 
 
 
UŞAQ  DÜNYASI 
 
Danışmayın hər şeyi, 
Uşaqların hüzurunda. 
Dalaşmayın, savaşmayın, 
Uşaqların hüzurunda. 
Yaradırsız bir xəstəlik, 
Uşaqlarda. 
Çıxmaz bu xəstəlik 
Ölümlə də insandan. 
 
 
 



 
 
 
 
 
 
 
 
 
 
 
 
 
 
 
 
 SOYUQ  TƏNHALIQ 
 
Qar yağıb 
Örtülüb bağımız 
  ağappaq yorğanla 
Bir quş oxuyur 
Pəncərəmin önündə. 
Quşun nəğməsi 
Sındırıb tənhalığın 
  buz sükutunu. 
İstəyirəm danışam 
  kimsə ilə 
Hətta quşlarla. 
 



 
 
 
 
 
 
 
 
 
 
 
 
 
 
 
 
 
 
 
 
MİN  GÖZ 
 
İki gözümüz var, 
Özümüzü görməyə 
Amma min göz var 
Bizi görməyə! 
Özümüzü - 
Özgə gözlərlə görməliyik, 
Öz səhvimizi tapmaq üçün. 
 

 



 
 
 
 
 
 
 
 
 
 
 
 
 
 
 
 
 
UTANIRAM 
 
Utanıram - 
Görəm xaricdən 
Bir belə 
Yardım olur Azərbaycana. 
Bir halda ki, 
Sərvət ayaq tutub yeriyir 
  məmləkətdə 
Utanıram görməyə - 
Ac uşaqları. 
Bir halda ki, məmləkətin 
Altı qara qızılla doludu. 
 



 
 
 
 
 
 
 
 
 
 
 
 
 
 
 
 
MƏRDƏKANLI  YETİM  UŞAQ 
 
Yalnız yaşamaq üçün 
Yeməyə ehtiyacı yox. 
İstəyirəm üzə çıxaram. 
İçimdəki talantımı. 
İstəyirəm kəpənək olam, 
Açam qanadlarımı 
Bahar günəşinə. 
Uçam bu tərəfdən 
  o tərəfə. 
Bir rəngdən min rəngə. 
Qovuşam özgə kəpənəklərə. 
Uçaq birlikdə 
  işığa doğru. 
 

 



 
 
 
 
 
 
 
 
 
 
 
 
 
 
 
 
 
 
BAXMA... 
 
Baxma mənim saralmış üzümə, 
Baxma mənim zəif vücuduma. 
İyrənmə mənim zahirimdən. 
İçərimdə gözəllik gizlənir. 
Ürəyim günəş kimi istidi. 
Bağrıma basıram bütün uşaqları. 
Bir gün gələcək - 
Azad olacağıq bu çətinlikdən. 
İnsanın yaratdığı bədbəxtlikdən. 
 
 



 
 
 
 
 
 
 
 
 
 
 
 
 
 
 
 
 ZİBİLLİK 
 
Əgər istərsən 
Rahat yaşayasan - 
Uzaqlaş dövlət vəzifəsindən. 
Vəzifə tutmaq - 
Rahatlıq üçün deyil. 
Çün bağlısan - 
Başqasının iradəsinə. 
Gəlmişəm Bakıya 
  dərs verəm. 
İstəyirəm yazam-yaradam. 
Əfsus, 
Bulaşmışam zibilə 
Bu bir xəstəlikdi 
Tutub məmləkəti. 
 
 



 
 
 
 
 
 
 
 
 
 
 
 
 
 
 
 
 
 
 
 
TƏK  QANADLI  QUŞ 
 
Çoxları tək qanadlı 
Quş kimi yaşayırlar. 
Nə uça bilirlər, 
Nə yeriyə bilirlər. 
Şil kimi yerdə sürünürlər. 
Uçan quş çevrilib 
Bir gərəksiz məxluqa. 
 
 



 
 
 
 

 
 
 
 
 
 
 
 
 
 
 
 
 
 
 
 
 
 SOYUQ  XATİRƏ 
 
Durmuşam yağış altında, 
Qaranlıqda, Edinburqda. 
Xatirimə gətirir 
Ötən qüssəli günlərimi. 
Yağışlı, dumanlı qışları. 
Ürəyi donduran gecələri. 
 
 



 
 
 
 
 
 
 
 
 
 
 
 
 
VƏTƏNDƏN  UZAQDA 
 
Gəzirəm Edinburqun küçələrini 
Qarışıbdı xatirələrim 
   soyuqluqla. 
Küçələr, adamlar, gülüşlər 
   soyuq. 
Gətirir xatirimə - 
Tələbəlik illərimi. 
Heç kəs dəvət etmir 
   evinə, 
Azərbaycandakı kimi. 
Heç kəs israr etmir 
Qonağı olam evində 
  Təbrizdəki kimi. 
Dəyişmərəm Təbrizin 
Bir palçıq evini. 
Britaniyadakı sarayıma. 
 

. 

 



 
 
 
 
 
 
 
 
 
 
 
 
 
ÖLÜ  SÜMÜKLƏR 
 
Yaşama ölü sümüklərlə 
Nə indi, nə sonra. 
Uzaqlaş - 
İctimai parazitlərdən. 
Seç diri insanları 
Ləzzət al oxumaqdan, 
  öyrənməkdən - 
İnsan haqqında. 
Əxlaqsızlar hər yerdə var, 
Gözləmə dəyişiklik ola. 
Bu əxlaqsızlarda. 
Yalnız yarat - 
Düşünmə əxlaqsızları 
Nümunə götür yaxşılardan. 
Nümunə ol özgələrə. 
 
 



 
 
 
 
 
 
 
 
 
 
 
 
 
 
 
 
GÜLÜSTAN 
 
Ey ürəyim! 
Qoyma girsin qapından 
     tikanlı fikirlər. 
Orda ki, 
Salmısan eşq gülüstanı. 
Artır eşqini! 
Açma qapılarını 
Məhəbbətdən savayı, 
Ayrı bir şeyə. 
Buraxma pulu, dünya malını 
Öz qapından. 
 
 



 
 
 
 
 
 
 
 
 
 
 
DÜNYA 
 
Qoy insanlıq qanunları 
Çıraq olsun yer üzündə. 
Üstün tutulmasın, 
Biri o birisindən. 
Çünki hamımız 
Bu yerin övladlarıyıq 
Anamız bir, 
Yerimiz bir, 
Günümüz bir. 
 
 
ÜRƏYİM 
 
Bilmirəm neyləyim, 
Bu ürəklə. 
Baxmır sözümə, fikrimə - 
Ürəyim. 
Yaşayıram konfliktdə, 
mücadilədə ürəyimlə. 
 
 



 
 
 
 
 
 
 
 
 
 
 
 
 
 
 
HÖRMƏTSİZLİK 
 
Diqqətlə başqalarını 
  dinləmək - 
Hörmətdi. 
Danışanı saya salmamaq - 
Hörmətsizlikdi. 
Təəccüb edirəm, 
Xalqın marağı yoxdur 
  eşitməyə. 
Susmaq - 
    yalnız qorxudandı. 
Buna görə də, 
Sözlər əmələ çevrilmir. 
 
 



 
 
 
 
 
 
 
 
 
 
 
 
 
 
 
 
 
 İTKİNLİK 
 
Bəzən özümü, 
İtmiş uşaq kimi, 
Hiss edirəm. 
Axtarır bir nəfəri 
Yetirə evimizə məni. 
Amma bilirəm - 
Səhvdi kömək almaq özgədən 
Gərək tapam - 
Doğru yol göstərəni 
Öz içimdə. 
 



 
 
 
 
 
 
 
 
 
 
 
 
 
 
 
 
 
 
 
 
 
 QORXU  XƏSTƏLİYİ 
 
Bir milləti - 
Qorxuda yaşatmaq səhvdi. 
Çıxacaq bu qorxudan 
Millət bir gün. 
Məhv edər qorxu bir ölkəni, 
Yaradar ruh xəstəliyi, 
  canlı ölülüyü. 
 
 



 
 
 
 
 
 
 
 
XOCALI  ŞƏHİDLƏRİNİN 
XATİRƏSİNƏ 
 
Mənim əvəzimdən danışmayın, 
Mənim üçün tədbirlər görməyin. 
Məni pul qazanmaqdan ötrü 
  körpü eləməyin, 
Mən həyatımı boş yerə 
  verməmişəm. 
Mən həyatımdan Vətən 
  yolunda keçmişəm. 
Şəhidliyimlə qürur duyuram. 
Ölməmişəm - 
Hakimlərin mənfəətinə 
Diriyəm - xalqımın 
  ürəyində. 
Bu ən gözəl yoldu. 
Ölümümlə - 
Yenidən doğulmuşam. 
Eşidəcəksən səsimi 
Hər doğulan uşaqda. 
Şəhidlər ölməyirlər, 
  diridirlər həyatda. 

 



 
 

 
 
 
 
 
 
 
 
 
ZAMAN 
 
Görürəm - 
Keçmişi, indini, 
  gələcəyi 
   bir anda. 
Görürəm dünyanı - 
Balaca bir qum 
  zərrəsində. 
 
Görürəm əbədiyyəti 
  bir anda 
İnsan halətdi, 
Yuxudu, xəyaldı həyatda 
Düşüncədi insana çıraq 
      bu yolda. 
 
 



 
 
 
 
 
 
 
 
 
 
 
 
 
CAVAN  ÜRƏYİM 
 
Yaşlı görünürəm, 
Amma cavandı ürəyim. 
Cavan ürəyim - 
Sevir gözəlləri 
  əzəlki eşqlə. 
Əgər bu günahdırsa, 
Bağışla məni. 
Allah doğurub bu hissi 
Sevən ürəyimdə. 
Yaradıb bütün gözəllikləri 
Pərdəsiz, örtüsüz. 
İnsan görə bilə 
Onun yaratdıqlarını. 
 

ı 



 
 

 
 
 
 
 
 
 
 

 
 
 
 

BU GECƏ 
 
Xatirimə gətirir  
     keçənləri bu gecə, 
Oturardım mətbəxdə  
    qələm-kağız əlimdə. 
Qulluq edərdim özümə  
   qonaqlar kimi, 
Çay, pendir, meyvə  
   nə gəlsə əlimə. 
Oturdardım xəyalən  
Yanıma gətirərdim  
    ana-bacımı 
Tutardım olmayan qüdrəti  
   qürbət diyarda.   

 



. 

 
 
 
 
 
 
 
 
 

 
QARABAĞ  HARAYI 
 
Yuxumda görürəm  
minib zülmət yaran tankıma. 
Almışam  
Şuşanı,  
   Qarabağı,   
       Kəlbəcəri qucağıma. 
Doldururam  
     şəhərləri  
kəndləri uçan quşlarla, 
Hətta qovub düşməni  
qədim İrəvan yurdumdan. 
Bu yuxu deyil,  
həqiqətdi inanın. 
Verməsə düşmən torpaqlarımı, 
Qoymaram 
İrəvanda - Ermənistanda bu zalımları, 
Sürərək zülmət yaran  
tankımla sülh yolunda. 
 
 
 
 

 
 
 
 
 
 
 
 
 
 
 
 
 
 
 



 
 
 
 
 
 
 
 

QAYIDIRAM TƏBRİZƏ 
 
İllər həsrətindən sonra  
    qayıdıram Təbrizə, 
Dolanıram - 
Təbrizin küçəsini, bağını. 
Baş vururam  
     oxuduğum məktəbə, 
Soruram  
    yaşayan sinif yoldaşlarımı, 
Dolanıram, baxıram  
     meyvə dükanlarına. 
Baxıb qızıl kimi parıldayan  
Eynalı dağına 
Soruram özümdən  
    nədir səni gətirən,  
Nə var bu şəhərin  
dağında, guşəsində? 
Ürəyim söyləyir mənə: 
- Axtarıram itmiş uşaqlığımı burda.  
 

 
 
 
 
 
 
 
 
 
 
 
 
 
 
 
 
 
 
 
 
 



 
 
 
 
 
 
 
 
 

ANAMDAN  SONRA 
 
Qayıtdım Təbrizə  
 anamdan sonra, 
Dəyişmiş gördüm  
gəlinə bənzər baharı. 
Solub qızılgüllər,  
saralıb ağacların yarpaqları, 
Dadı yoxdu heç nəyin,  
ləzzət yoxdu görüşdə. 
Hiss etdim öz içimdə  
qürbəti vətənimdə, 
Bildim Vətən anamdır,  
anamsa Vətən. 
  
 
 
 



 
 
 
 
 
 
 
 
 
 
 
 
 
 
 
 
 
 

ALLAH  QORUSUN  
 
İllər keçib 
Təbrizdəyəm yenə mən, 
Dəyişməyib bu başlar, 
bu fikirlər. 
İki şeyi soruşurlar  
hey məndən, 
«Nə qədərdir sərvətiniz, malınız? 
Qılırsanmı vacib olan namazı?» 
Xəbərin olmasa kəsir cibini, 
Tamahı naminə bu mömin sənin. 
 



 

 
 
 
 
 
 
 
 
 
 
 
 
 
 
 
 
 

XƏZƏRİN SAHİLİNDƏ 
 

Oturub Xəzərin sahilində  
    bir yay günündə, 
Seyr edirəm sahildə  
    qol-qola gedən cavanları. 
Yaşadıram onların  
    hisslərini xatirimdə, 
İstəyirəm qayıdam  
o gənclik günlərimə  
Təzədən bir də. 



 
 
 
 
 
 
 
 
 
 
 
 
 
 
 

XƏZƏRİN ŞİKAYƏTİ 
 

Niyə baxmırsınız mənə? 
Niyə qayıqlar üzmür sularımda? 
Bəsləmişəm sinəmdə 
    gözəl xatirələri, 
Yaşayıram yenə də 
    xatirə həsrətiylə. 
Gəlin bəzəyin, 
    təmizləyin məni, 
Yaşadın təzədən məni. 
Ana nə istəyər övladlarından? 
Yalnız məhəbbət. 
Əsirgəməyin mənə 
    bu məhəbbəti. 



  

 
  
 

 
 
 

QARIŞIQ DÜNYA 
 
Ləyaqət düşüb  
    ayaqlar altına, 
Dillər lal,  
    gözlər kor olalı. 
Gözəllik çirkinlik sayılır,  
    vətənsizlik iftixar. 
Yaşayırıq  
    bu qarışıq dünyada. 
 

 
XOŞ XƏBƏR 
 
Eşitdim qızım 
Sara baş məsləhətçi olub, 
Dünyanın ən mühüm 
Təhqiqat mərkəzində Londonda. 
Həm sevinirəm, 
Həm də kədərlənirəm. 
Sevinirəm buna görə ki,  
Bir demokratik ölkədə 
Bar gətirib 
ailə ağacım. 
Kədərlənirəm 
Ona görə ki, 
Niyə qoymurlar 
Vətənimdə bar 
gətirsin öz ağacım. 

 



 
 
 
 
 
 
 
 
 
 
 
 
 
 
 

NƏ FAYDA? 
 
Yaşayasan bir uzun ömür. 
Yeyəsən,  
içəsən,  
gəzəsən. 
Faydalanasan - 
həyatın bəhrələrindən, 
gözəlliklərindən. 
Amma fayda 
verməyəsən bir kəsə, 
bir şəhərə, 
Bir ölkəyə, millətinə. 
Həhayət, 
iflasdı belə həyat. 
Belə yaşamaqdan 
nə fayda?.. 
 
 



 
 
 
 
 
 
 
 
 
 
 
 
 
 
 
 
 
 

 QARANLIQ-İŞIQ 
 
Qorxmuram ölümdən, 
Amma - 
Diri qalmaq istəyirəm. 
Ölüb-dirilirəm  
hər gün içimdə. 
Diriliyi-ölümü birlikdə, 
görürəm özümdə, 
Qaranlıqla işıq  
birgə yaşayır məndə. 

 

 



 
 
 
 
 
 
 
 
 
 
 
 
 
 
 
 

GÖZÜMÜN YAŞI 
 
Dayanmır gözümün yaşı, 
Qaçqın uşaqları görəndə. 
Yaşayıram onlarla  
gecə-gündüz, öz içimdə, 
Ağlayıram onların  
dərdinə, 
Görürəm, azadlığımı, 
gözümün önündə. 
Yaşayıram bu ümidlə  
özüm də. 
Dirilik- 
Ölümdən doğulur məndə. 
 



 
 
 
 
 
 
 
 
 
 
 
 

 
 

 
 
 
 
 
 

TƏBRİZ XATİRƏSİ 
 
Sən xatirələrimin - 
aynasısan, 
Arzularımın - 
sahilsiz ümmanısan, 
Bir baxışınla 
Dərdlərimi aparırsan 
ürəyimdən, 
İtmiş cavanlığımın 
Xatirələrini qaytarırsan  
yaddaşıma. 
 
 



 
 
 
 
 
 
 
 
 
 
 
 
 

HƏSRƏT  GÜLÜ 
 
Məktubuna qoyduğun qızılgül, 
Bir aynadı Təbriz bağından, 
Bir peyamdı Vətən torpağından, 
Bir salamdı ürək məbədindən, 
Mənim ürəyimin,  
     cavanlığımın itdiyi 
Vətənimin küçələrindən. 
Bir qönçədi açıb -  
     ürək qanından. 
Bahar gətirib cavanlıq zamanından 
Ah nə olardı 
Qayıdaydım o illərə bir də. 
Dolaşaydım küçəsində, bazarında, 
Tapaydım itmiş cavanlığımı 
Görəydim baharı 
     gözlərində həmişə.  
 



 
 
 
 
 
 
 
 
 
 
 
 
 
 
 
 
 
 
 
 
 

VƏTƏN SEVDASI 
 
Dağları, təpələri görürəm, 
Ağacları, güllərü görürəm, 
Axan suları, çırpınan dənizləri 
Uçan quşları görürəm, 
Vətən, səni xatırlayanda. 

 
 



 
 
 
 
 
 
 
 
 
 
 
 
 
 

ÖLÜMDƏN  
DOĞULUR HƏYAT 
 
Gecə ölür - 
Günəş doğulur gecədən. 
Cılızlığım ölür - 
Böyüklüyüm doğulur məndən. 
Öldürəndə tamahı,  
hirsi özümdə, 
Baş qaldırır - 
böyük insanlıq məndə. 
Mübarizə gedir, 
Hər gün içimdə 
Yaralanıram, ölürəm, 
Amma əbədi həyat 
Doğulur məndə. 
 
 



 
 
 
 
 
 
 
 
 
 

         
 

VƏTƏN HAQQI 
 
Görməmişəm anamı illərlə, 
Yaşamışam həsrətdə,  
     qürbətdə, 
And içirəm anamın həsrətinə, 
And içirəm yetim uşaqların 
     göz yaşına. 
And içirəm, həsrətdə qalan 
     anaların fəryadına. 
Keçmərik bir ovuc 
Qarabağ torpağından. 
Bunu düşmən bilməlidi, 
Var əlli milyondan 
    artıq insanın 
Haqqı bu torpaqda. 

 



 
 
 
 
 
 
 
 
 
 
 
 
 

HƏMRƏYLİK 
 
Soruram özümdən 
Nə deməkdi həmrəylik - 
Düşünürəm çox, 
Axtarıram içimdə, 
bu suala cavab, 
Cavabı tapıram- 
Qürbətdə qalmış dostlarımda, 
özümdə. 
Həmrəylik - 
Anadı,  
   Vətəndi,  
      torpağımızdı. 



 

 
 
 
 
 
 
 

 
 
 
 
 

İKİ  DÜNYA 
 
Həyat bölünüb - 
     iki fəlsəfəyə, 
  iki halətə, 
İki dünyaya. 
Birisi məhdud, 
    birisi geniş 
Biri qaranlıq 
    o biri işıq. 
İnsan çalışır, 
    can atır genişliyə, 
Əbədiyyətə, işıqlığa. 
Amma əfsus - 
Qurtula bilmir, 
Öz məhdud 
  dünyasından. 
 



 
 
 
 
 
 
 
 
 
 
 
 
 
 
 

 
MƏNİM HƏSRƏTİM 
 
Londondayam - 
Kraliçə bağında, 
Ağaclar baş çəkiblər 
     havaya. 
Rəngbərəng güllər 
Əhatə edibdi onları, 
Soruram özümdən. 
Bilirlərmi, güllər, 
mənim həsrətimi? 
Lalə baş qaldırıb 
    deyir: 
- Yalnız insandı ki, 
yaşaya bilər həsrətdə. 
 
 
 



 
 
 
 
 
 
 
 
 
 
 
 
 

  
TƏBRİZ XATİRƏLƏRİ 
 
Çətindi - 
Cənnət kimi bağın ola, 
Axşam üstü yığışanda  
Gülüş səsi 
    doldura bu həyatı. 
Meyvələr bəzəyə 
    masa üstünü. 
Kiçik, böyük uşaqlar  
    oynayalar ətrafında. 
Oturub ailə ilə nahar etmək, 
Hamısı şirin xatirədi gözümün 
    önündə. 
Çətindi- 
    bunları unudub, 
Götürmək Avropanın  
soyuq havasını,  
soyuq ürəklərini. 
 



 
 
 
 
 
 
 
 
 
 
 
 

PİŞİK 
 
Bir pişik gətirdim küçədən 
Qurtardım aclıqdan, dərddən. 
Qaçdı evə, 
     gizləndi məndən 
Aclıq zor gəldi, 
     çıxdı eşiyə birdən. 
Yalvardı, yemək  
Tələb etdi məndən. 
Axşam keçdi,  
     çıxdı aclıqdan, qəmdən. 
Başladı paxıllıq etməyə 
      mənə. 
Miyo-miyo saldı  
     dostlarım gələndə 
Doğru demişlər ki,  
     yersiz gəldi, yerli qaç! 

 

 



 
 
 
 
 
 
 
 
 
 
 
 
 FƏVVARƏLƏR BAĞINDA 
 
Oturub bir gözəl it  
Fəvvarələr bağında, 
Sakit baxır  
    gəlib-gedən insanlara. 
Yaxınlaşdım, 
    baxdım diqqətlə itə. 
İstədim məhəbbət  
    göstərəm ona 
Etiraz edərək  
    yerindən qalxdı. 
Getdi oturdu başqa tərəfdə, 
Gözlərin çəkmədi məndən, 
Deyəsən fikir edirdi ki: 
Nə için insanlar 
    rahat buraxmırlar 
Heyvanları,  
    onun kimi itləri. 
 
 



 
 
 
 
 
 
 
 
 
 

  
 

 
 
 

 
MƏN AŞİQƏM 
 
Təbrizim, çoxdandı 
mən aşiqəm sənə, 
Gözəl qızların, 
 çiçəkli bağların 
  yaraşır sənə. 
Yaşadıram hər zaman 
ruhumda səni. 
Nə olursa olsun 
Unutmaram heç zaman səni. 
Doldurmusan qəlbimi 
 eşqlə, günəşlə. 
Sənin eşqindir ki, 
 yaradıb eşqimi 
  Leylaya. 

 



 

 
 
 
 
 
 
 
 
 

 
 
 
 
 
 
 
 

ANA MƏHƏBBƏTİ 
 
Ana məhəbbəti 
Yetər mənə 
 bu dünyada. 
Həyat yoldaşının 
sədaqəti, 
Dəyər bir dünyaya. 
Yad qadınların məhəbbəti, 
Batan günəşdi 
üfüqlərdə. 
İnanma - 
Ailədən kənar 
 eşqə, səadətə sən. 
 



 
 
 
 
 
 
 
 
 
 
 
 
 
 
 

CAVAN İKƏN 
 
Cavan ikən - 
Ayırdılar məhəbbəti, 
Cavanlığı məndən, 
Qoydular sevgimi Təbrizdə. 
Ayrı saldılar 
məni Vətəndən. 
Heç istəməzdim 
Ayrılam Təbrizdən. 
Bilirdim,  
yoxdu heç yerdə 
Təbrizdən gözəl. 
Mərəndə yetişəndə, 
İstəyirdim sına 
məni aparan avtobus. 
Amma sınmadı avtobus. 
Sındı Vətənlə 
bağlı xəyallarım. 



 
 
 
 
 
 
 
 
 
 

VARLIĞIMIZ  
BİRLİKDƏDİ 

 
İstərsəniz qayıdasınız 
 özünüzə, kökünüzə, 
   elinizə. 
İnanmayın onun-bunun 
sözünə, 
İnanın Vətənin tarixdən 
 gələn səsinə. 
Varlığımız - birlikdədi, 
Birliyimiz - anamızın 
 dilindədi, 
Yalnız inan - 
öz elinə, obana, 
Qayıt özünə, 
sözünə, 
          öz dilinə, 
Heyf, uyduq,  
Qərbin yalan sözünə. 

 



 
 
  
 
 
 
 
 
 
 
 
 

İNTİQAM 
 
İstərəm - 
     versinlər mənə 
Gecə quşu tanklardan, 
Bilməyə qaranlıq, 
Bilməyə dərə-təpə, 
Sürəm düşmənin üstünə. 
Qurtaram işğal olunmuş 
    yerlərimi, 
Alam körpə uşaqların,  
məzlum anaların, 
   qoca ataların 
İntiqamını. 
Düşmənə acizlik göstərmək 
Ölümdü mənə, 
Ölümdü mənə. 



 
 
 
 
 
 
 
 
 
 
 
 
 
 
 
 
 
 
YUXULARIMDA 
 
Gecələr yuxumda 
     uçuram mən, 
Minirəm ölkəmdə düzələn  
    uçaqları mən. 
Tökürəm bombaları 
    düşmənin başına. 
Yarəb, kaş oyanmayaydım 
Bu nicat verən  
     yuxudan mən. 



 
 
 
 
 
 
 
 
 
 
 
 
 
KİM AYIRDI? 
 
Ruhum qürbət 
 oduna yananda, 
Salıram Təbrizin 
 xatirələrini yadıma. 
Eynalı dağı sağımda, 
Savalan dağı solumda, 
Gözlərim çəkir 
üfüqlərdə 
Uşaqlıq, cavanlıq 
  xatirələrini. 
Yenə də 
soruram özümdən: 
- Yarəb, kim ayırdı məni,  
Bu əziz Vətəndən? 
 



 
 
 
 
 
 
 
 
 
 
 
 
 
 
 
BİR GÜN 
 
Bir gün qonaq gəldi evimizə, 
Qızlardan birini  
          süd bacıma bənzətdim. 
Oğlanlardan biri isə  
Qardaşım İsmayıl idi elə bil. 
Həm sevindim,  
          həm qüssələndim. 
İkisini də qucaqladım. 
İtirdiklərimi tapdım elə bil. 
 



 
 
 
 
 
 
 
 
 
 
 
 
 
 
 
MƏSUM NƏSİLLƏR  
 
Heç bir həkim,  
          heç bir dərman -  
Çıxara bilməyəcək bu təəssüratı,  
Bu məsum uşaqların 
         beyinlərindən. 
Ya evlənməyəsən, 
Ya uşağı beşikdə boğasan. 
İştirak etməyəsən 
          bu cinayətdə. 



 
 
 
 
 
 
 
 
 
 
ƏBƏDİ SUAL 
 
Bacımın on beş yaşı vardı  
                      ərə gedəndə,  
İstəmirdi məktəbi tərk edib  
         ərə getsin. 
Xatirimdədir - 
Məcbur etdilər 
İstəmədiyi evliliyə. 
Toy oldu, zaman keçdi, 
Ana, sonra da nənə oldu. 
Amma oxumaq arzusu 
              çıxmadı ürəyindən. 
«Niyə qoymadız, 
Təhsilimi davam etdirəm. 
İndi özümü acız  
                        hiss edirəm». 
Həmişə qaldı bu sual  
Gözəl bacımın başında. 



 
 
 
 
 
 
 
 
 
 
DÜŞKÜNLÜK 
 
- Sərvətin, pulun nə zərəri var, 
Sorurlar tələbələrim məndən? 
Nə üçün tənqid edirsiz, 
Pulu, sərvəti sevənləri? 
- Yox belə deyil, - 
Mən cavab verirəm. 
Pul, sərvət lazımdı - 
Hər millətə hava kimi, su kimi 
Pulsuz, sərvətsiz 
Rifah gəlməz cəmiyyətə.      
Mən tənqid edirəm - 
        o pulu, sərvəti ki, 
Yığışsın fərdlərin əlində. 
Onlar cənnət yaratsınlar, 
Xalqı yandıran, yaxan 
Kasıblığın üstündə. 



 
 
 
 
 
 
 
 
 
 
 
 
BƏZİ EVLƏRDƏ 
 
Bəzi evlərdə qız doğulanda, 
Qəm-qüssə tutar ailəni. 
Təəssüf edirəm bu halətə, 
Əksinə, sevinirəm - 
Qız uşağının doğulmasına. 
Qızlar nur gətirir,  
            məhəbbət gətirir, ailəyə. 
Yalnız bəzilərinin  
            acı xatirəsi, 
Keçibdir özlərindən uşaqlarına. 
Qərbdə mən bu haləti görmədim. 
Ancaq Şərq qızları  
Ən gözəl qızlardı dünyada.  



 
 
 
 
 
 
 
 
 
 
 
 
YARALI GÖYƏRÇİN 
 
Pişiyin yaraladığı göyərçin  
      büzüşüb qar içində. 
Qan axır sinəsinə,  
Ağappaq qarı  
Qırmızı rəngə boyayır qanı ilə. 
Götürdük, gətirdik evə  
       bu zavallını. 
Uşaqlarım dolanırlar pərvanə kimi 
Bu yaralı quşun dövrəsinə. 
Biri yemək gətirir,  
Biri yarasına pambıq qoyur. 
Çox çəkmədi quş dirildi  
      qayıtdı özünə, 
Dostlaşdı uşaqlarla. 



 
 
 
 
 
 
 
 
 
 
 
 
 
 
UTANIRAM, TƏBRİZİM 
 
Utanıram, Təbrizim səndən, 
Söz vermişdim - 
Azad edəcəyəm səni. 
Söz vermişdim sənə 
           neçə illər qabaq. 
Söz vermişdim  - 
Görəcəyəm övladlarımızın 
Azad yaşamasını. 
Utanıram Təbrizim səndən, 
Söz vermişdim  
Azad edəcəyəm səni. 
Azad edə bildimmi? 

 
BİR PİŞİK 
 
Bir pişik üç balası ilə - 
Küçədə, pəncərə qabağındadır. 
Ana zilləyib gözlərini yuxarıya, 
Baxır, baxır başını əymədən. 
Maraqlı oldum bu halətə 
Anladım ki, yemək gözləyir 
Qurtarsın üç balasın aclıqdan, 
Ölümdən. 

 
 
 



 
 
 
 
 
 
 
 
 
 
 
 
 
 
 
 
 
GƏNCLƏRƏ 
 
Həyatı ciddi tutun əlinizdə, 
Öyrənin həqiqəti və inanın ona. 
İnanmadığınız sözlərdən  
      vaz keçin. 
Əməldə anlayın insanları. 
Atalar demişkən: 
«Halva-halva deməklə, 
            ağız şirin olmaz». 

 
 



 
 
 
 
 
 
 
 
 
 
 
PƏNCƏRƏDƏN BAXIRAM 
 
Pəncərədən baxıram 
Quşlara, sərçələrə. 
Xatırlayıram Təbrizimdə 
Divar başında quş yuvalarını.  
Uşaqkən maraqlıydım quşlara 
Onların səsləri  
Musiqi kimi gəlirdi mənə. 
Quşların balalarına məhəbbəti, 
Həyatın, varlığın təzahürü idi  
         mənə. 
İndi düşünürəm  
Niyə sevmişəm quşları? 
Çünki həyatı görmək olar, 
Bir quşun balasına dən  
       verməsində. 

 
 



 
 
 
 
 
 
 
 
HƏSRƏT 
 
Təbrizdə axır çərşənbə  
          görməlidi, 
Kücəni, bazarı bürüyür  
Uşaqların sevincləri. 
Bazarlar çilçıraqla bəzənir, 
Çərşənbə yemişləri  
       teştlərdə qalanır. 
Kişmişi, cevizi, fındığı 
Yan-yana qoyurlar  
          paxlavayla, halvayla. 
Xatırlaram təzə başmaq 
          geyməyimi, 
Bir kasıb uşağın həsrətlə 
Mənə baxmağını. 
Yadımdadı, utandım özümdən, 
Bu uşağın həsrətlə mənə 
         baxmağına. 

 
 
 



 
 
 
 
 
 
 
 
TƏRBİZDƏKİ GÜNLƏRİM 
 
 
Tərbizdəki günlərim -  
Çıxmır xatirimdən. 
Qürbətdə istilik verir ruhuma, 
Nicat sahili olur tufanlı günlərimə. 
Baharda həyətimizin çiçəkləri,  
Ağacların şirin meyvələri, 
Tut ağacının başını əyməsi, 
Qışda hər tərəfin qar ilə örtülməsi, 
Ağacların qar çiçəklərilə 
        bəzənməsi, 
Atamın evin damını kürüməsi, 
Dam qarının həyətimizdə  
       tayalanması, 
Yaradır Təbriz xatirələrini  
İstilik gətirir ruhuma. 

 



 
 
 
 
 
 
 
 
ANAMA 
 
Ana, bu payız  
        başqa payızlara bənzəmir, 
Payız ağacalarının yarpaqlarının 
        rəngi də başqadır. 
İndi məni sənsiz həyat çox  
      düşündürür, 
Nə var düşüncəmin arxasında, 
       bilmirəm. 
Bu payız Təbrizin payızını  
      gətirir xatirimə. 
Ana, hər an gözümün önündədi  
       payızlı günlərim, 
Hiss edirəm ürəyimdə sənin 
       məhəbbətini, 
Bu payız başqa payızdı, ana! 
Vətənin payızı - 
Qürbətin baharından istidi. 



 
 
 
 
 
 
 
 
 
 
 
 
 
 
 
OYANIN 
 
 
Oyan, gözəl Təbrizim! 
Oyan, əziz xalqım! 
Səhər açılıb, səhər açılıb. 
Oyanın balalar, oyanın! 
Səhər açılıb, səhər açılıb. 
Gün təzədən doğulub 
Oyanın 
Qəhrəman həmvətənlərim! 

 
 



 
 
 
 
 
 
 
 
 
 
 
 
 
 
 
 
 
UŞAQLAR RAHATLIQ  
GƏTİRİR ÜRƏYİMƏ 
 
 
 
Uşaqlar rahatlıq gətirir ürəyimə, 
Məna verir evə, eşiyə, həyata. 
Əgər istəsək dəyişək dünyanı, 
Uşaqlardan başlamağımız gərəkdi. 

 
 
 



 
 
 
 
 
 
 
 
 
 
 
 
 
 
 
 
OXUYUB-YAZMAQ İSTƏYİ 
 
 
 
Kaş, kor olaydı bir gözüm, 
Oxuyub yazmaq biləydim  
Deyərdi atam. 
Kaş, yazıb oxuya biləydim 
Deyərdi anam mənə. 
Yorulmuşam  
     ona-buna yalvarmaqdan 
Yazsınlar sözlərimi oğluma. 

 
 
 



 
 
 
 
 
 
 
 
 
 
 
 
OYANMIŞ XATİRƏLƏR 
 
 
Bakının baharı, səhərin günəşi, 
Küçələrində  
      süd, göyərti satan 
Uşaqların oynaması, çığır-bağırı, 
Xatirimə gətirir Təbrizimi. 
Uşaqlıq illərimi. 
Səhər tezdən durardım, 
Evə təzə çörək alardım, 
Qürur duyardım, 
Mənə deyilən təşəkkürlərlə. 
 
 



 
 
 
 
 
 
 
 
İKİLİK 
 
 
Yaxşı, pis yaşayır insanda, 
Yoxdu yaxşı, pis insandan ayrı, 
Yaxşı insan qurtarır başqalarını 
      dərddən, kədərdən. 
Pis insansa salır başqalarını 
     dərdə, zəhmətə. 
Pis, yaxşı olmaz bir fərddə cəm, 
Pis yaxşı sifətlər qarışmaz bir-birinə. 
Qaranlıq nurla olmaz bir yerdə. 
Qaranlıq nurun yoxluğu, 
Cəhalət, fəhmin, şüurun yoxluğudur. 
Gərək qaldıraq qaranlığı, cəhaləti, 
Elmlə, təhsillə, tərbiyə ilə. 
Təhsilsiz xalq kordu inan 
Pis əməllərin rişəsi bu korluqdadı. 
 



 
 
 
 
 
 
 
 
 
 
 
 
 
BACIMIN XATİRƏSİ 
 
 
Səhər pəncərədən, 
Gün düşüb xalçamızın üstünə. 
Xatirimə gətirir 
Təbrizimin payız günlərini. 
Zaman-zaman sən qapıdan girərdin, 
Gələrdin səhərlər bizə, bacım. 
Sağ ol ki, sən yaratdın  
        bu iki hissi məndə. 
Uşaqlıq hissini,  
       bacımın xatirəsini. 

 
 
 



 
 
 
 
 
 
 
 
 
 
 
 
 
 
FİKİRLƏŞİRƏM 
 
Səhər fikirləşirdim - 
Niyə yoxumdu mənim 
Nəvəm bu yaşımda? 
Həmin anda zəng etdi 
Mənə bir dost dedi:  
- Muştuluğumu ver, 
İkinci nəvəm olubdu bu gün, 
Düşündüm ki,  
Başqalarının uşaqları da 
Ola bilər mənim nəvəm. 
Çünki eldə, məhəbbətdə 
Ayrılıq yox, divar yox. 

 
 
 



 
 
 
 
 
 
SİLİNMƏZ XATİRƏLƏR 
 
 
Bir gün oturmuşdum evimdə, 
Gəldi bir qonaq uşaqlarıyla bizə. 
Leyla, Seyfəddin, Sona - 
Təəccüb etdim,  
Həyəcanımı gizlətdim qonaqdan. 
Görəndə ki, Leyla bənzəyir  
Mənim süd bacıma 
Seyfəddin də bənzəyir, 
Eynilə qardaşım İsmayıla. 
Onun yaşıl, iri gözləri 
Hərəkəti, baxışı, 
Həm sevindirdi,  
Həm qüssələndirdi məni. 
Sevindim ona ki,  
Bir millətdə var bu qədər bənzəyiş. 
Qüssələndim İsmayılı  
     erkən itirdiyimə. 
Amma nə yaxşı ki, 
Seyfəddini bağrıma basdım,  
İsmayıla olan hisslərimi yaşatdım. 



 
 
 
 
 
 
 
 
 
 
 
 
 
GÜNƏŞİN DOĞUŞU 
 
 
Getmişdim qızımla dəniz kənarına 
Səhər erkəndən. 
Gəzib dolandıq dəqiqələrlə 
Danışdı qızım uşaqlıq xatirələrindən, 
Gördüm dənizin o başında, 
Balaca bir işıq şölələnir. 
Dedi: - Bax, bax ata günəş çıxır, 
Çox keçmədi bu balaca işıq, 
Döndü işıq selinə 
 dənizin o başında, 
Görməmişdim heç vaxt  
Günəşin doğuşunu bu gözəllikdə. 



 
 
 
 
 
 
 
 
 
 
 
İNDİ ANLAYIRAM 
 
 
Anamı başqa fəsillərdə razı edərdim, 
Başqa bəhanələrlə. 
Çünki istərdim bu günəş hər zaman 
Yarana ruhumda. 
Payızda, qışda hər gün  
Təzə çörək alardım anama. 
Baharda bağçanın qızıl güllərin 
Tökərdim onun ətəyinə. 
Bütün bunlar bir isti təbəssümdən, 
Bir kəlmə  
«Başına dolanım»dan ötrüydü. 
İndi anlayıram bunlar 
Can verərdi vücuduma. 



 
 
 
 
 
 
 
 
 
 
 
 
BİR XATİRƏ 
 
 
Analar, atalar yaradır, 
Dünyaya, insanlara baxışı uşaqlarda. 
Atamın anamla gözəl rəftarı, 
Anamın bu rəftardan fərəhi,  
Ruh verirdi vücuduma. 
Rahatlıq verirdi qəlbimə. 
Bunlar böyük təsir qoyubdu  
      həyatımda. 
Öyrənmişəm, qadınlara  
 müqəddəs məhəbbəti 
Atamın bu rəftarından. 



 
 
 
 
 
 
 
 
ATAM 
 
 
Atam çox sevirdi qızlarını. 
Ləzzət aparırdı - 
Onların işindən 
       yeməklərindən, 
           gözəl geyimlərindən 
Bir gün oturmuşduq, 
Bir süfrənin dövrəsində 
Yemək zamanı. 
İstədim bacım Bətuldan, 
Mənə su gətirməyi. 
Bu zaman atam dönüb, 
Ayaqlarıma baxdı, 
- Oğlum, elə bil ayaqlarını 
Əldən vermisən? -dedi. 
Onda anladım atamın 
Qızlarına hörmətini. 



 
 
 
 
 
 
 
 
 
 
QAYITMAZ GÜNLƏR 
 
Uşaqlar kiçik olanda, 
Oynardım səhər-axşam onlarla. 
Bilməzdim əldən verəcəm, 
Bu günləri bir zaman. 
İndi oturmuşam evdə  
Düşünürəm o günləri. 
Həsrət çəkirəm - 
Uşaqlarla oynadığım günlərə. 
İndi düşünürəm ki, 
Keçən günlər qayıtmaz təzədən. 
Böyümüş uşaqlar daha olmazlar 
         sənə həmdəm 
Həsrət çəkirəm - 
Geri dönməyən günlərə. 



 
 
 
TƏBRİZDƏ İKİ MƏKTƏB  
 
 
Təbrizdə iki məktəb  
İz qoyub mənim xatirimdə. 
Biri Cəlaləddin Rumi,  
O biri Nizami Gəncəvi adına. 
Xatirimdədir aparardılar məni, 
Zor ilə Rumi məktəbinə, 
Bəhanə edirdim hər gün bir şeyi. 
İstəmirdim gedib təhqir olunam 
Fars dilimi bilmədiyim üçün. 
Diş ağrısı, ya baş ağrısı tutardım, 
Rəhm edə anam mənim halıma. 
Zindana bənzəyirdi,  
Qorxu yağırdı divarlarından.  
Çünki bilirdim döyəcəklər, 
Fars dilini bilmədiyim üçün. 
Zindandan qurtulana bənzəyirdim 
Hər gün məktəbdən çıxanda. 
Amma Nizami məktəbində  
Qorxu yoxa çıxmışdı. 
Çünki görmüşdüm dilimin azadlığını  
Pişəvəri hökümətində. 
Bağlansa da bu məktəb bir il sonra, 
Dərin iz qoydu taleyimdə. 



 
 
 
 
MƏKTƏBDƏN DÖNƏN 
GÜNLƏRİM 
 
Məktəbdən qayıdanda - 
Anam uzaqdan açardı qollarını. 
Elə bil dünyanı verərdilər mənə, 
Ruh gələrdi, həyat gələrdi canıma. 
Qanad axtarardım uçmağa. 
Həyətdə, anamın dövrəsində oturub 
Çörək, pendir, göyərti…  
Daha bilmirəm nələr istərdim. 
- Verəcəyəm sənə hər nə istəsən, 
«Gözümün işığı» - söylərdi anam, 
Yu əllərini, gəl otur süfrə başında. 
Qəbul edərdi məni hər gün 
Təzə bir qonaq kimi. 
Hörmət edərdi uşaqlıq istəklərimə. 
Bir gün olmayanda anam evdə 
Hər tərəf qaranlıq olardı gözlərimdə. 
Unuda bilmirəm - 
Məktəbdən dönəndə 
Anamın məni qarşılamağını. 
Kədərimi təbəssüm ilə yumağını. 



 
 
 
SİNİF YOLDAŞIMA 
 
Bir sinif yoldaşım vardı kasıb ailədən 
Başmaqları, libası köhnəydi, 
Uyğun gəlmirdi onun cüssəsinə. 
Amma heyrət edirdim savadına,  
Hər dərsdə əlaçıydı, 
Çata bilmirdim onun səthinə. 
Çağırırdım onu Haşım ağa, 
Edirdim bu balaca uşağa 
Bir böyüyün hörmətini. 
Məktəb bitib, yay tətili başlayanda, 
Bir gün gördüm onu  
Təbriz bazarında. 
Daşıyırdı kürəyində corab ipliyi, 
Çaşdı məni görəndə.  
- Daha gəlməyəcəm məktəbə, -    
      dedi.  
Atam rəhmətə getdi, 
Yetim qaldı bacım-qardaşım. 
Məcburam corab toxuyam, 
Dolandıram ailəni. 
Sanki yıxıldı bazarın tavanı başıma 
Eşidəndə bu sözü. 
Unuda bilmirəm 
Sinif yoldaşımın acı taleyini. 



 
 
 
 
 
 
TƏBRİZİN QIŞ GECƏLƏRİ 
 
Təbrizin qış gecələri,  
Süfrə dolardı meyvə ilə. 
Anam söylərdi,  
Qonaq gələcək bu axşam. 
Gecə qonşular yığışardılar 
Hər gün bir evdə. 
Danışardılar ordan-burdan, 
Siyasətdən, bazardan, dolanışıqdan, 
Mən gec yatardım o gün.  
Anamın icazəsiylə, 
Anlamırdım böyüklərin söhbətini. 
Ancaq zarafatlarından 
       ləzzət alırdım. 
Meyvələrin 
Başqa dadı olardı süfrədə. 
Təbrizin qış gecələri 
Bir başqa mənzərə yaradır 
      xəyalımda. 
Heyf o günlərə… 



 
 
 
ŞAGİRDLƏRLƏ GÖRÜŞ 
 
Bu gün görüş keçirdim 
Orta məktəb şagirdlərilə. 
Eşitdim öz sözlərimi 
Bu məsum uşaqların dilindən. 
Həyatım göz önünə gəldi 
Sinema pərdəsi kimi. 
Harda doğulmuşam, 
        harda böyümüşəm, 
Necə çətinliklər çəkmişəm. 
Özüm bəyan edə bilməzdim 
        bu saflıqda 
Suallar sordular məndən, 
Arzuların bildirdilər. 
Onların parıltılı gözləri 
Çıxmır yadımdan. 
Biri soruşdu məndən: 
- Sizin bir arzunuz varmı? 
İstərsiz nə sorum sizdən? 
- Mən anamdan doymadım, - 
Cavab verdim bu məsum uşağa. 
İstərdim azad ola  
Azərbaycanın Güneyi.  
Anamdan doymadığını söyləyəndə 
Gördüm anaların gözü yaş ilə dolub. 
Peşiman oldum bunu deməkdən. 
Çünki heç vaxt istəməmişəm. 
Gözü yaşlı görəm anaları. 



 
 
 
 
 
 
 
 
 

DÖZƏ BİLMİRƏM 
 
 
Dözə bilmirəm anaların, 
Uşaqların göz yaşlarına, 
Görəndə bir ananın göz yaşlarını, 
Görürəm öz anamı orda. 
Sustalır dizlərim, qaralır gözlərim. 
Uşaqların göz yaşları 
Daha dərin iz salır ruhumda. 
Müharibənin yetim qoyduğu  
Uşaqları düşünəndə 
Tökülür göylərin tavanı başıma. 
Viran olur bütün dünya gözümdə. 
Düşünürəm, qurban verəm özümü 
Bu uşaqların rahatlığı üçün. 
Budur, mənim həyat idealım,  
       axirətim. 



 
 
 
 
BİR UŞAĞIN DİLİNDƏN 
 
Anam, atam yola getmirlər evimizdə, 
Savaşırlar bir-birilə  
gecə-gündüz bilmədən, 
Sevmirəm bu haləti,  
      qaralır dünya gözümdə. 
Atam anamı döyəndə  
Ruhum çıxır canımdan. 
Ölüm istəyirəm o halda, 
Bacarmıram qurtaram onları.  
Oturmuşam pillələrin üstündə, 
Otağımın guşəsində,  
Sanki dünya qərq olub 
Mən qalmışam kənarda. 
Kaş, nə anam evlənəydi, 
Nə də atam onu bu vəziyyətə salaydı. 
Bu bir cinayətdir,  
Mənim taleyimə yazılıb. 
Kimə şikayət edim? 
Allaha? 
Allah da qalıb aciz bu cahillərin əlində. 



 
 
 
 
 
AZADLIĞIN MƏNASI 
 
Azadlığın mənasını 
Yalnız anam verdi mənə. 
Qorxmazdım, çəkinməzdim 
Ondan bir şey istəməkdə. 
Zəng edərdim məktəbdən, 
  universitetdən 
Gətirəcəm dostlarımı evə, 
- Xoş gəlib, səfa gətirsinlər 
Qurban kəsim sənə. 
Hər şeyimiz var, hər yeməyi istəsən, 
Düzəldərəm sizlərə 
Gətir balam, neçə nəfər istəsən.-  
        deyərdi. 
Gələrdim dostlarla, yeyərdik, içərdik, 
        anamın sarayında. 
Dolardı qəlbim məhəbbətlə, qürurla. 
Əfsus, görmədim bir başqa 
  qadında, 
Yarada bu azadlığı öz övladında. 



 
 
 
 
SEVİRƏM UŞAQLARI 
 
Sevirəm uşaqları çox - 
Onların oynamaq səsini 
Küçəmizdə eşidəndə 
Bəziləri anlamırlar 
Uşaqların quşlar kimi  
     çığır-bağırlarını. 
Mənimsə bu səslər  
     rahatlıq gətirir ruhuma, 
Cavanlaşıram bu səsləri eşidəndə. 
Canlanır Təbrizdə keçən  
      uşaqlıq illərim 
Gözümün önündə. 
Səhərdən axşamacan oynayardıq, 
Ağacdan at minib çapardıq. 
Məhəlləmizdə uşaqların gülüşü, 
      göylərə ucalardı. 
Axşam qaranlıq düşəndə, 
Quşlar yuvalarına köçəndə  
Anam, atam küçə-bacadan 
Bizi evimizə səsləyəndə 
Qüssələnərdim.  
Düşünərdim, kaş, bitməyəydi gün, 
Çağırmayaydılar məni evə. 
Bakıda uşaqların küçəmizdə  
Oynamaq sədası 
Gətirir xatirimə - 
Təbrizdə keçən o xoşbəxt günlərimi. 



 
 
 
 
KOR XATİRƏLƏR 
 
 
Bakıda uşaq bağçalarını, 
Məktəblərin futbol meydançalarını, 
Parkları, çəmənləri, bağları 
Çeviriblər uca binalara, göydələnlərə 
Xatirimdədir,  
Azərbaycan azad olandan sonra 
Təəccüb edirdim görəndə 
Uşaq dünyasının qəsb olunmağını. 
Etiraz etdim bu halətə 
Qonşumuzda - 
Uşaq bağçasının sökülməsini  
     görəndə. 
Qüssələndim, görəndə ki,  
 uşaqların yeri yoxdu, 
Topla oynamağa, əylənməyə 
Hər pəncərədən etiraz səsi gəlirdi, 
Qalxırdı uşaqların əleyhinə, 
Məcbur olurdular, məsum uşaqlar 
Oynasınlar qorxulu maşın yolunda, 
Nə deyəsən bu tamahkarlara  
Uşaqlıq dünyasını unudanlara. 
Çünki kor olublar - 
Öz şirin xatirələrinə. 



 
 
 
 
 
 
 
 
 
 
XATIRLAYIRAM 
 
 
Xatırlayıram - 
Mehriban əmimin ölümünü. 
Balaca əmim oğlanlarının 
Qüssələnib, saralıb solmasını. 
Mən də onların yaşındaydım. 
Hiss edirdim ölümün gətirdiyi  
       boşluğu, qəm-qüssəni, 
Onlara gedəndə duydum - 
Əmimdən sonra evin boşalmağını. 
Elə bil hava yox idi nəfəs almağa. 
Əmim oğlanları unutmuşdular 
Oynamağı, əylənməyi. 
Heç bilməzdim atanın ölümü 
Bunca viran edər  
       bir ailənin həyatını.  
Hətta daşı-divarı da dəyişər. 
Unuda bilmirəm - 
O qüssəli, kədərli günləri.  



 
 
 
 
 
 
 
 
BİR UŞAĞIN DİLİNDƏN 
 
Yaşayırdım gül-çüçəkli həyətdə, 
Firavanlıq içərisində  
Bacılarımla, ata-anamla kəndimizdə. 
Cənnətdən danışanda gəlirdi 
       bu həyət, bu ev,  
              bu firavanlıq nəzərimə. 
Dəyişdi bu cənnət, cəhənnəm oldu. 
Bir anda, bir göz qırpımında, 
Öldürdülər ermənilər cavan atamı. 
Atamın ölümü - 
Yandırdı-yaxdı kəndi nəzərimdə. 
Qeyb oldu xoşbəxt günlərimiz. 
Anamın çöhrəsi saraldı, soldu 
       payız yarpaqları kimi. 
Səpələndik hərəmiz bir tərəfə 
Unutduq o uşaqlıq məhəbbətini.  
Sanki yer-göy düşmən oldu bizə 
Bilmədim küsüm Allahımdan, 
        dövlətimdən, yoxsa özümdən 
Aldılar düşmənlər həyatı 
Atamın ölümüylə bizdən. 



 
 
ATASI ZİNDANDA OLAN 
TƏBRİZLİ UŞAQ 
 
Atamın həyatı zindanda keçib 
Xatırlayıram onu tutan polislər, 
Gələrdilər gecələr qaranlıqda 
Küçədə adam olmayanda. 
Qapının səsindən bilərdi anam 
Ağarardı rəngi bəyaz qar kimi. 
Bilirdik anamın halından 
Gəliblər, yenə aparsınlar atamı 
Zindana, işgəncəyə, ölümə. 
Bilmirdim nədir zindan,  
Nədən aparırlar atamı… 
Amma xatırlayıram atam  
 Gedərdi öz ayağıyla, sapsağlam, 
Qayıdanda iki ay sonra 
Qol-qıçı sındırılmış gələrdi. 
Anam məlhəm salardı 
Atamın ayaqlarına, kürəklərinə. 
Eşidirdim atamın naləsini dərd içində 
Keçmədi çox zaman, 
Öyrəndim atamın hər il 
Həbsə atılmasının səbəbini.  
Atam istəyirmiş məktəb açsın 
        ana dilində 
Bu zalım dövlət 
Buna görə atamı çəkirmiş 
Məhkəməyə, işgəncəyə 
Ta susdursunlar dilini Təbrizdə. 



 
 
 
 
 
 
 
 
 
 
 
 
 
 
QIZIM SARAYA 
 
Qızım böyütdün sən - 
 Təbrizin adını dünyada 
Elminlə, bacarığınla. 
Tibbdə yeni kəşflərinlə. 
Yenilik gətirdin öz sahəndə 
Səsləndirdin Təbriz adını 
         universitetlərdə. 
Doldurdun internet səhifələrini 
Öz tədqiqatının nəticələrilə. 
Ucaltdın ailəmin adını 
Dostlar, tanışlar arasında. 
İstəyirəm deyəm, sağ ol qızım 
Ucaltmısan əzəmətli 
Vətənimin adını 
Bütün dünyada. 



 
 
 
 
 
 
 
 
 
 
LEYLAMIN YERİ 
 
 
Leyla, gətirdin mənə, 
Qızımın xatirəsini 
Açdı çiçəklər ürəyimdə təzədən, 
Təzə qan gəldi damarlarıma. 
Nə gözəl olarmış 
Övlad məhəbbəti. 
Çox bənzəyirsən mənim Leylama, 
Ruhun dərindi onun kimi. 
Gözlərin xatırladır 
Keçmiş hisslərimi. 
Nə olaydı qəbul edəsən 
Məni baba kimi. 
Bağrıma basam səni 
Leylam kimi. 
Hər şeyim var 
Dünya mənimdi 
Yalnız Leylamın yeri boşdu. 



 
 
 
 
 
 
 
QIZIM MİNAYA 
 
Səni həmişə bənzətmişəm 
Bahar şükufələrinə. 
Mavi göylər kimi gözəlsən,  
Diridi xəyalların uşaqlıqdan. 
Bağçada səni  
Yaradıcı uşaq adlandırırdılar 
Sən açdın incəsənət qapılarını 
        üzümüzə. 
Yüksəltdin Təbrizin adını 
Londonda Kral kollecində. 
Sənin təvazökarlığınla, nəcabətinlə 
Qürur duyuram. 
Və bunlardan savayı 
Bir insan kimi yanıb ürəyin 
Şərq millətlərinin  
        tapdalanmış haqlarına. 
Səni görəndə qızım  
Təbrizin gözəlliyini xatırlayıram. 
Anamın baxışı, duruşu, fikirləri, 
Gözəl saçları, gəlir gözümün  önünə. 
Sən sakitlik gətirirsən qürbətdə 
Ruhuma, qəlbimə, düşüncələrimə. 



 
 
 
OĞLUM CAMALA 
 
Sən uşaq gözəlliyinin  
        təcəssümüydün. 
Heç vaxt getmirdi  
 dodaqlarından təbəssüm.  
Az da versək, 
  çox da versək yeyərdin 
Heç görmədim ağlayasan yemək üstə. 
Sən səsləndirdin musiqini 
Həyətimizdə, evimizdə. 
Yeniyetməlik dövrümüzdə. 
Amma əfsus təşviq etmədim 
        səni bu sahədə 
Sən göstərdin istedadını 
       dostlar içində. 
Göstərdin ki, musiqilə, məhəbbətlə 
Almaq olar bu dünyanı ələ 
Böyütmək olar Təbriz adını 
Sıravi insanların ürəyində. 
Sən sevdin təbiəti, 
     heyvanları, quşları, 
Çox çətinliklərə düşdün 
Amma vermədin insanlığı əldən 
Bilirəm ki, oğlum Camal 
Bacın Leylanın vaxtsız ölümü,  
Səni də vaxtsız apardı həyatdan. 



 
 
 
 
 
 
 
OĞLUM KƏRİMƏ 
 
Kərim, sən bir uşaqdın - 
Həvəsə gətirdin bacılarımı. 
Bir il çəkmədi Kərim qoydular 
Təbrizdə hər oğlanın adını.  
Uşaqlıqda mislin yox idi,  
 dəcəllikdə, şirinlikdə. 
Yorurdun ananı gecə-gündüz 
Dözürdü anan inanılmaz səbrlə. 
Qızardırdın ananı küçədə, 
Bazarda öz ədalarınla. 
Amma dəyişildin sən 
       yeniyetməlik yaşında. 
Sakit, az danışdın oldun  
      ingilislər kimi. 
Evdə saatlarla varlığını 
Bildirmirdin bir kəsə. 
Hər işində sakit, təmkinli oldun, 
Hətta uzaqlaşdırdılar  
 Sakit olduğun üçün işdən. 
Qızlar sevirlər  
         sənin sakit təbiətini. 
Ancaq açmamısan bu günədək 
Qəlbini bir qıza. 



 
 
 
ZƏHRA NƏNƏMİZƏ 
 
Zəhra bir lal-kar qadın idi, 
Gəlmişdi bizə qardaşlarım uşaqkən. 
Olmuşdu onlara ana kimi  
       mehriban nənə, 
Gəzdirərdi onları kürəyində 
       iş görəndə. 
Bu lal-kar qadında - 
       dəniz tək məhəbbət,  
             günəş tək işıq vardı. 
Yorulmazdı evdə, həyətdə işləməkdən, 
Anamı qoruyurdu hər çətin işdən. 
Onu tək buraxmırdı süfrə başında 
Tutmurdu üzünü heç kəsdən,  
Qoymazdı məni  
       ağır çamadan götürəm, 
Təmizlərdi libaslarımı hər gün. 
Anam baxırdı ona anası kimi 
Yeməyinə, istirahətinə, səhhətinə. 
Bir gün anam dəyişdi dünyasını 
Bununla da dəyişildi  
Zəhra nənəmizin dünyası. 
Qaldı bacılarımın evində, 
Deyirlər, yoruldu təklikdən, 
Rəhmətə getdi bir gün  
Bacımın zirzəmisində. 
Hələ də daşıyırıq hər birimiz  
Bu qayğıkeş qadının 
Məhəbbətini ürəyimizdə. 



 
 
 
 
SÜD ANAM HUMAYA 
 
 
Sənin palçıq daxman - 
Mənim üçün qəsr idi,  
Bizim ev kimi xalçalarla  
       döşənməmişdi. 
Köhnə, rəngi getmiş kilim sərilmişdi, 
Yıxılanda dizlərim əzilərdi. 
Xatırlayıram, quru çörəyin 
Bal dadı verərdi ağzımda. 
Bir gün həyətdə - 
Sənin məhəbbətin, 
Balaca evi doldururdu. 
Yayda damda yatmağımız 
Göydə ulduzların parıltısı, 
Sizin məhəllənin kənd havası, 
Süd bacım Fatiməylə oynamağım, 
Dan söküləndə qatırların, 
Dəvə karvanının şəhərə girməsi, 
Musiqi kimi zınqrov səsləri, 
Oyadırdı yuxudan məni. 
Davam edirdi bu, günəş çıxınca, 
Sonra təzədən yuxu aparırdı məni, 
Görürdüm başım üstə durub 
Səsləyirsən Fatiməni, məni 
Nədəndir, unuda bilmirəm səni? 



 
 
 
 
 
 
NADAN HƏKİMLƏRİN  
CİNAYƏTİ 
 
Ürəyimə tikanlar batır - 
Analar balalarını itirəndə. 
Xəstəxanalarda uşaqlar ölür, 
Naməlum surətdə. 
Soranda həkimdən: 
-Necə olur bu? 
Ana sağlam, ata sağlam, 
Ölüm hardan gəlir bu körpəyə? 
Bunu Allahın işi kimi izah edirlər. 
Tikanlar batır ürəyimə  
       bu sözləri eşidəndə, 
İstərdim mühakimə edəm 
Həkimləri səhvinə görə. 
Əgər doğrudan arasaq 
       bu cinayətin rişəsini, 
Görərik ki, rüşvət dayanır 
       arxasında 
İnanmır gözlərim, 
Balalarımız heç nədən ölürlər 
Nadan həkimlərin əlində. 



 
 
 
 

 
 
 
 
 
 
 
 
 
 
 
 
 
 

TƏZƏ DOĞULMUŞ KÖRPƏ  
 
Nə qədər gözəldi - 
Təzə doğulmuş körpəyə  
Anasının süd verməsini 
      seyr etmək. 
Körpənin həyat eşqinə, 
Ana sevgisinə, 
Addım-addım dünyaya gəlişinə 
Məftun olmaq. 

 



 
 
 
 
 
 
 
 
 
 
 
 
 
 
 
 
CİNAYƏT 
 

Bir uşağın dilindən 

 

Cinayət etmisən ata 
Məni bu dünyaya  
                 gətirməkdə, 
Bir tikə çörəyə, 
Baş əyirsən hər kəsə. 
Müəllim - 
          rüşvət istəyir məndən 
Çox kiçilirəm özüm də, 
Ata, niyə gətirmisən məni  
Belə dünyaya… 



 
 
 
 
 
 
 
 
 
 
 

BİR  AZƏRBAYCANLI  
UŞAĞIN  DİLİNDƏN 
 
-Nə fikir edirsən 
Bu müharibəyə İraqda? - 
Sordum. 
-Boş - boş danışır  
Xaçpərəst dünyası sülhdən 
Bombalayırlar minlərcə 
    mənim kimi uşaqları -  
Qarabağda, Şuşada, 
Kəlbəcərdə. 
Təəccüb etmirəm. 
Yenə də bombalayırlar 
                   qardaşlarımı 
Mosulda,  Kərkükdə. 
İnanmıram bu yalançı sülhsevər 
Xaçpərəst dünyasına. 
İnanmıram. 
 
 



 
 
 
 

 
 
 
 
 
 
 
 
 
 
 
 
 
UŞAĞIN  TƏƏCCÜBÜ 
 
Mən uşağam -  
Sevirəm atamı,  
         anamı,  
             dünyanı. 
Lüt doğulmuşuq bu həyatda. 
Sonralar damğa vurublar alnımıza, 
Cürbəcür adlarla 
Ayırıblar bizləri 
                  dünyamızdan, 
                       bir - birimizdən. 
Biz də yanırıq - 
Cahil böyüklərin oduna. 



 
 
 
 
 
 
 
 
 
 
 
 
 
 
 
 
 
 
BALACA  GÜLƏR 
 
 
Gülərin üç yaşı var, 
Durub qüssəli divar dibində, 
Soruşuram anasından: 
Nə olub Gülərə? 
Yoldaşı gedib tək qalıb, - 
                              deyir anası, 
Çətin olur dostu əldən vermək, 
Hətta üç yaşında uşaq üçün. 



 
 
 
 
 
 
 
 
 
 
UŞAQLIQDA 
 
 
 
Uşaqlıqda həyətimizdə  
        armud ağacı vardı, 
Gözləyərdim yayda  
        yetişmiş armud  
               düşə ağac altına. 
O gədər şirin,  
       dadlı olardı bu armudlar 
Dəyişməzdim dünyanın 
            heç bir şirnisinə. 
Bu gün bağımızda  
       tökülüb armudlar ağac dibinə, 
Axtardım bu armudlarda 
Təbrizdə yaşayan  
       uşaqlıq xatirələrimi. 
 
 



 
 
 
 
 
 
 
 
 
 
 
 
 
 
KÖRPƏ SƏSİ 
 
Körpə səsi - 
Alır, aparır  
        özümdən məni həmişə. 
Körpə səsi - 
Qaytarır məni keçmişə. 
Uşaqlığımı yaşayıram təzədən, 
Dönürəm Təbrizli günlərimə 
Analı-atalı günlərimə. 
Dönürəm Vətənimə. 
Körpə səsi - 
Alır, aparır 
        özümdən məni həmişə. 



 
 
 
 
 
 
 
 
 
 
 
 
 
 
MƏSUM UŞAQLIQ İLLƏRİ 

 
Uşaqlıq illəri 
Mənim xəyalımda 
Həmişə ömrün 
Məsum illəri kimi qalacaq. 
Yadıma düşüncə kövrələcəyəm. 
Dönəcəyəm keçmişimə, 
Vətənli, analı günlərimə. 
Göz yaşlarım  səssiz-səssiz 
        axacaq içərimə. 
Uşaqlıq illəri 
Mənim xəyalımda 
Həmişə ömrün 
Məsum illəri kimi yaşayacaq. 



 
 
 
 
 
 
 
 
 
 
 
 
 
 
 
YADIMA DÜŞÜR 

 
Yadıma düşür - 
Təbrizdə 
Məktəbdə oxuduğum günlər. 
Ana dilimə olan sevgimi 
Gizlədə bilmədiyim günlər. 
O zaman - 
Dünyanın heç bir ölkəsində, 
Ana dilində danışmağın 
Cinayət olmasını eşitməmişdim. 
Görməmişdim, duymamışdım. 
Hərdən yadıma düşür - 
Anamın dilində danışa bilmədiyim 
Məktəbdə oxuduğum günlər. 



 
 
 
 
 
 
 
 
POZULMAMIŞ DÜNYA 

 
Balaca bacımla 
Bir otaqda yatardıqTəbrizdə. 
Yuxuya getməzdən qabaq 
Danışardıq arzularımızdan, 
      xəyallarımızdan. 
Bacım həkim olmaq arzusunu 
      söylərdi. 
İstəyirdi əlac edə 
      çarəsiz dərdlərə. 
Bacımın xəyalları - 
Mənim üçün bir dünya idi. 
Ancaq əfsus 
      məcbur etdilər bacımı 
           ailə qurmağa. 
Yadımdan çıxmaz 
Gəlin köçən gecəsi 
Tökürdü yağış kimi  
      gözlərinin yaşını. 
Soranda ağlamağının səbəbini, 
Arzularını sel apardığını söylədi. 



 
 
 
 
 
 
 
 
 
ATAMIN FABRİKİNDƏ 

 
Kiçik yaşlarımda - 
Dərsdən sonra 
Atamın fabrikində işləyirdim. 
Məqsədim ordakı  
Xalça toxuyan uşaqlarla 
     oynamaq idi. 
Amma uşaqların 
Oynamağa icazəsi yox idi. 
Bəzilərinə kömək edirdim 
     tez qurtarsın işlərini, 
Sonra oynasınlar mənimlə. 
Ancaq hər dəfə  
Qaranlıq düşəndə oynayardıq. 
Oynamaqdan doymazdıq. 
 



DÜNYANIN SEVİNCİ 
 

Eşidəndə ilk nəvəmin - 
Dünyaya gəlməyini, 
Elə sevindim ki, 
Elə bil dünyanı 
Bağışladılar mənə. 
Hər şey gözlərimdə 
Dəyişdi birdən-birə. 
Hiss etdim - 
Ömrümün payızına 
Baharın gəlməyini. 
Sağ ol, qızım Mina! 
Sevinc, fərəh çilədin 
Qardaşın Camalın ölümüylə 
Kədərlə bürünmüş günlərimizə. 
Ruh verdin bizə, 

